
      Buku Sejarah Dalam Arus Kesedaran, Sumbangsih kepada Profesor Dr Adnan Haji Nawang ini dihasilkan sempena mengingati jasa dan sumbangan beliau dalam membangunkan Fakulti Sains Kemanusiaan, Universiti Pendidikan Sultan Idris (UPSI), Tanjung Malim. Selaku Dekan yang pertama sudah tentu banyak cabaran dan pengorbanan yang terpaksa dihadapi oleh beliau untuk membina sesuatu dari tiada kepada ada. Dengan erti kata lain, beliau melakarkan sebuah sejarah tersendiri dalam membangunkan bidang sains kemanusiaan di UPSI iaitu satu-satunya fakulti yang mempunyai pelbagai disiplin ilmu seperti Sejarah, Geografi, Pengajian Malaysia, Pendidikan Islam dan Pendidikan Moral.
    


    
      

    


    
      Bidang Sains Kemanusiaan memiliki disiplin ilmu yang amat luas dan mencakupi semua bidang ilmu sastera. Lantaran itu menjadi kewajipan fakulti ini untuk menganjurkan seminar, bengkel, persidangan berbentuk ilmiah untuk menjadi medium perbincangan ilmiah dalam disiplin ilmunya yang tersendiri. Memandangkan tokoh sejarawan ini merupakan seorang pakar dalam bidang sejarah maka langkah awal dilakukan untuk mengumpulkan makalah-makalah berkaitan dengan sejarah khususnya yang bertemakan kesedaran. Kumpulan makalah ini adalah asalnya diadaptasi koleksi artikel terpilih dari pembentangan sempena Persidangan Kebangsaan Intelektual Kebangsaan Malaysia 2013 anjuran ‘Jabatan Sejarah dan Jabatan Kemasyarakatan dan Kewarganegaraan’, Fakulti Sains Kemanusiaan, UPSI , Tanjong Malim, Perak Darul Ridzuan pada 17-18 April 2013.
    


    
      

    


    
      Buku ini mengandungi 13 bab yang berkaitan dengan sejarah dengan tema kesedaran yang dihasilkan oleh para pelajar pasca siswazah dan juga para pensyarah dari institut pengajian tinggi awam dan swasta. Ada di antara penyumbang bab ini merupakan bekas pelajar beliau dan ada juga antaranya merupakan rakan seperjuangan beliau semasa di UPSI . Semoga usaha yang sedikit ini dapat membantu memperbanyakkan khazanah sejarah untuk dijadikan tatapan generasi akan datang.
    

  


  
    

  


  
    
      Sesuai dengan konsep sejarah mengajar erti kedewasaan dan sejarah itu satu pengajaran dan tauladan. Lantaran itu ambillah pengajaran dari sejarah demi masa depan agama, bangsa dan negara. Buku ini juga dihasilkan bertujuan untuk membimbing dan melahirkan sejarawan baru dalam mengisi kekosongan yang ditinggalkan oleh sejarawan terdahulu dalam usaha memperbanyakkan khazanah sejarah negara.

      Pengenalan


      
        Kedah Darul Aman kini memiliki keluasan 946,751.90 km persegi. Muka buminya terdiri daripada tanah pamah, bukit bukau dan kawasan pinggir pantai yang menyusur dari daerah Kubang Pasu, Kota Setar, Yan dan Kuala Muda. Kawasan pinggir pantai adalah kawasan terpenting dalam sejarah negeri Kedah. Kepentingan ini disebabkan kedudukannya yang strategik bagi laluan marin di peringkat antarabangsa. Kedudukan negeri Kedah di utara Semenanjung menjadikan Kedah sebagai pintu laluan masuk ke Selat Melaka yang menjadi tumpuan kapal-kapal pedagang dari India, Asia Barat dan Afrika sejak kurun ke-9 lagi.1 Kedah juga merupakan jalan rentas yang paling dekat bagi saudagar dan pengembara Arab dari Selat Melaka untuk ke benua China dengan menyusuri Merbuk, Senggara dan Petani dengan singkat. Malah Kuala Kedah dan Kuala Muda adalah pelabuhan utama bagi negeri Kedah satu masa dahulu. Manakala dua batang sungai utama iaitu Sg. Kedah dan Sungai Muda serta cabang-cabang sungai yang lain adalah medium perhubungan penting masyarakat negeri Kedah dan sumber bagi menjana ekonomi melalui aktiviti perikanan dan pertanian.
      


      
        

      


      
        Pelbagai penemuan arkeologi yang membuktikan pengaruh Islam di negeri Kedah. Antaranya binaan kota Melayu sebagai tempat bersemayam dan pusat pentadbiran raja-raja Kedah.2Malah kedudukannya di hulu sungai adalah usaha yang dilakukan bagi
      


      
        membebaskan diri daripada pengaruh Hindu-Buddha yang terdapat di Lembah Bujang.3Kedah juga dikenali sebagai pelabuhan terpenting kepada Empayar Langkasuka. Hal ini menarik para saudagar dan mubaligh Arab singgah ke pelabuhan Kedah.
      


      
        

      


      
        Terdapat juga artifak-artifak lain seperti catatan aksara Arab pada sekeping batu yang bertulis Ibni Sirdhan 214 Hijrah”(829/830 Masihi) yang masih tersimpan di Muzium Arkeologi Merbok.4Mata wang perak bertarikh 233Hijrah/848 Masihi yang dipercayai mata wang zaman pemerintahan Khalifah al-Mutawakkil (233H/847M hingga 247H/861M) 848M,5Dinar Abbasiyah dan kaca-kaca lampu buatan Timur Tengah kurun ke-9 dan ke-10 juga dijumpai di Lembah Bujang dan Sungai Emas,6Tembikar, Syiling emas Muhammad Syah (1236M)7dan batu nisan di perkuburan Kampung Tanjung Inggeris di Mukim Langgar8berhampiran Alor Star terpahat nama “Syeikh Abdul Qadir ibni Hussain Shah Alirah” bertarikh 3 Rabiulawal 291 Hijrah bersamaan dengan hari Selasa 24 Januari 904 Masihi.9Islam di Kedah bukanlah perkara asing kerana sehingga kurun ke-9 Masihi raja Kedah secara rasmi memeluk Islam dengan menggunakan gelaran Sultan Mudzaffar Shah 1 (1136M-1179).
      


      
        

      


      
        Pengaruh Islam semakin pesat apabila masyarakat Melayu Kedah terdedah dengan budaya ilmu yang dibawa oleh mubaligh Arab. Malah perkataan pinjaman bahasa Arab turut memperkaya dan mengangkat bahasa Melayu menjadi bahasa ilmu. Bangsa Melayu juga turut mewarisi abjad Arab (huruf Hijaiyah) yang dikenali sebagai tulisan Jawi. Tulisan Jawi pesat digunakan dalam urusan rasmi negara sebelum peranannya diambil alih oleh abjad Roman setelah kedatangan British.
      


      
        

      


      
        Penguasaan ilmu semakin mendapat tempat dalam kalangan masyarakat Melayu apabila lahir golongan ulama tempatan yang menguasai ilmu dan mengambil alih tugas dakwah yang sebelumnya dibawa oleh mubaligh dari luar. Ulama tempatan ini turut melalui proses menuntut ilmu sebelum mereka diangkat sebagai ulama dan pemimpin masyarakat. Selain daripada tempat mengerjakan ibadah haji, Mekah adalah menjadi tumpuan utama umat Islam mendalami ilmu pengetahuan daripada ulama-ulama besar Masjidil Haram. Sehingga terdapat penuntut-penuntut tempatan yang diiktiraf ilmunya dan berjaya menjadi tenaga pengajar di Masjidil Haram dan tidak kurang juga kembali ke Kedah sebagi ulama yang disegani dan proaktif. Hal yang sama berlaku di wilayah lain di Alam Melayu seperti Aceh dan Pattani.
      


      
        

      


      
        Jadual di bawah adalah antara barisan ulama yang memainkan peranan penting kepada negeri Kedah sejak kedatangan Islam hingga kini:
      


      
        

      


      
        
          
            
            
            
          

          
            	Bil.

            	Ulama Kedah

            	Tahun
          


          
            	1.

            	Syaikh Abdul Qadir Ibn Husin Shah Alam

            	Kurun ke-9 (291H)
          


          
            	2.

            	Syeikh Abdullah b. Ahmad b. Syeikh Ja’far al-Quamiri

            	(531H / 1136M)
          


          
            	3.

            	Syeikh Abdul Jalil Al Mahdani

            	Kurun ke-15M
          


          
            	4.

            	Dato Seraja Imam

            	Kurun ke-15M
          


          
            	5.

            	Ahmad bin Aminuddin al Qad-hi (Kedah)

            	1032H/1622M
          


          
            	6.

            	Syeikh Abdul Kadir Mufti b. Syeikh Abdul Jalil

            	Kurun ke-17
          


          
            	7.

            	Syeikh Muhammad Arsyad b. Abdullah Al Banjari

            	Kurun ke-17-18

            (1710–1812)
          


          
            	8.

            	Syeikh Mas’ud Qadhi B. Hj. Abu Su’ud

            	Kurun ke-18
          


          
            	9.

            	Haji Ishak b. Muhammad Hashim

            	1771-1871
          


          
            	10.

            	Syeikh Abdus Samad al-Falimbangi

            	(1778 M /1192 H )
          


          
            	11.

            	Tuan Hussain b. Muhammad Nashir (Tuan Hussain Kedah)

            	1863-1936
          


          
            	12.

            	Haji Wan Sulaiman b. Wan Sidek

            	1874-1935
          


          
            	13.

            	Tn Hj Rebat B. Hj. Awang B. Hj. Salem

            	1890 – 27 Julai 1963
          


          
            	14.

            	Tn. Guru Hj. Omar Zuhdi

            	1919 - 1994
          


          
            	15.

            	Tn Guru Hj Yahya Junid

            	1911–23 Ogas 2001
          


          
            	16.

            	Tn.Guru Hj. Nekmat

            	22 Feb. 1940-10 Sep.2003
          


          
            	17.

            	Dato’ Ustaz Hj. Fadhil b. Mohd. Noor

            	13 Mac 1934 – 23 Julai 2002
          


          
            	18.

            	Dato’ Mursyid Di Raja, Dato’ Hj. Tajuddin b. Hj. Abd. Rahman Al Jarumi

            	18 Sep. 1924 - 11 Mei 2000
          


          
            	19.

            	Dato’ Mursyid Di Raja, Dato’ Paduka Syeikh Abdul Majid b. Mohd. Noor, DHMS., DPMK., PCK., JP.

            	12 Februari 1924
          


          
            	20.

            	Tn. Guru Hj. Sulaiman b. Haji Ahmad Rebat

            	1920
          


          
            	21.

            	Tn. Guru Hj. Salleh Musa

            	1927
          


          
            	22.

            	YAB Dato’ Seri DiRaja Ustaz Azizan Bin Abdul Razak

            	1944
          

        


      


      
        

      


      
        Peranan ulama bukan sahaja kepada masyarakat bawahan tetapi mencakupi pelbagai lapisan hingga kepada pihak pemerintah. Golongan ulama Kedah berperanan menyedarkan masyarakat supaya sentiasa berada di jalan yang benar melalui kuliah, pengajian dan ceramah mereka. Malah golongan ulama turut menyampaikan dakwah kepada pemerintah melalui tugas menjadi guru, penasihat, pentadbir dan diplomat kepada sultan. Kewibawaan, sifat yang terpuji dan ilmu pengetahuan yang tinggi dalam kalangan para ulama menyebabkan sultan meletakkan keyakinan dan harapan yang tinggi kepada golongan ulama di Kedah. Namun segalanya mula berubah secara perlahan-lahan tanpa disedari, apakah peranan ulama sebagai penasihat hanya mampu bertahan lebih kurang sepuluh kurun dan ia semakin terhakis apabila pihak British mula menguasai negeri Kedah.

      


      
        

      


      
        Pergolakan Politik dan Cabaran Terhadap Peranan Ulama di Kedah


        
          

        


        
          Pada awal kurun ke-20 menyaksikan negeri-negeri Melayu utara mula diasak dengan hebat oleh British. Campur tangan British di utara melalui Perjanjian British-Siam 190910bermula di Kedah-Perlis diikuti di negeri Kelantan dan Terengganu pada tahun 191011. Bagi meletakkan penasihat di negeri-negeri utara bukanlah suatu perkara yang mudah bagi pihak British12. Namun campur tangan British ini bukanlah perkara baru, sebaliknya ia bermula lebih awal lagi. Ia berlaku dengan terancang dan berperingkat-peringkat secara langsung mahupun tidak. Perkara ini dapat dilihat dari semasa ke semasa apabila bermulanya pendudukan British di Pulau Pinang (1786), Singapura (1819) dan Melaka (1824).13Polemik ini berterusan sehingga membawa kepada Perjanjian Pangkor (1874) yang mengesahkan campurtangan secara rasmi British terhadap politik Tanah Melayu. Campurtangan British dalam pentadbiran raja-raja Melayu dilakukan secara terancang dengan memperkenalkan sistem Residen. Sistem ini lebih memudahkan British berperanan besar dalam pentadbiran dan membuat dasar. Turut menerima nasib yang sama dengan Perak ialah Negeri Sembilan (1874), Selangor (1875), dan Pahang (1888). Penubuhan Negeri-Negeri Melayu Bersekutu pada 1896 melalui perjanjian antara raja-raja Melayu dengan British memburukkan lagi institusi kesultanan di Tanah Melayu.
        


        
          

        


        
          Tindakan British semakin berani apabila cuba mentadbir di bawah pentadbiran pusat yang diketuai oleh Residen Jeneral. Kedudukan Residen Jeneral jelas menambah lagi kuasa British menentukan corak dan mencatur pentadbiran serta politik Tanah Melayu. Beberapa penasihat British dibawa masuk ke Kedah seperti Williamsoon dan Hart sebagai penasihat kewangan, mereka juga turut berperanan menjaga jabatan-jabatan kerajaan. Malah perubahan yang dibawa oleh British jelas memberi keuntungan kepada mereka.14
        


        
          

        


        
          Di Kedah rancangan British menyatukan negeri Melayu Bersekutu dengan negeri-negeri Melayu yang lain ditentang oleh Tunku Ibrahim seawal tahun 1930-an lagi.15Namun British terus melebarkan pengaruhnya meliputi Negeri-Negeri Melayu Tidak Bersekutu. Kesungguhan British meluaskan kuasa semakin terserlah di Kedah apabila berlangsungnya upacara rasmi penyerahan Kedah daripada naungan kerajaan Siam kepada naungan kerajaan British pada 15 Julai 190916serta termeterainya Perjanjian Great Britain-Siam pada 1909 tersebut mengesahkan lagi kedudukan British di negeri Kedah. British masih tidak dapat menguasai sepenuhnya sistem pentadbiran Kedah kerana Majlis Negeri17dikuasai secara mutlak oleh Sultan. Keadaan ini mengundang perasaan tidak berpuas hati dengan kedudukan Kedah sebagai negeri naungan. British mendesak supaya satu lagi perjanjian ditandatangani oleh Tunku Ibrahim pada tahun 1923 di Singapura yang disaksikan oleh Sir Lawrence Gullimard, Tuan W. Peel, A.F Richardson, Tunku Mansor dan Tuan Syed Muhammad ‘Aidit, setiausaha sulit.18Perjanjian yang ditandatangani oleh Tunku Ibrahim meletakkan Kedah di bawah “Protection of His Britannic Majesty” secara rasmi. Justeru segala perundangan perlu dirujuk dan diluluskan oleh penasihat British.19Campurtangan British sentiasa dibayangi dengan sistem pentadbiran yang cekap seperti dakwaan kerajaan British yang kononnya tidak berniat untuk campur tangan dalam hal ehwal negeri-negeri jajahan. Sebaliknya menjadi kewajipan mereka menggunakan pengaruh yang ada bagi menyelamatkan negeri-negeri Tanah Melayu yang subur lagi mempunyai hasil yang banyak.20Malah orang Melayu pernah beranggapan bahawa orang British merupakan satu bangsa yang agung dan tidak boleh dikalahkan.21
        


        
          

        


        
          
            
              Peranan ulama terhadap pemerintahan Kedah semakin terhakis apabila British mula campur tangan secara langsung selepas Perjanjian British-Siam 1909 ditandatangani. Bermula daripada tarikh tersebut secara beransur-ansur penasihat British mula mengambil alih kedudukan ulama sebagai penasihat Sultan. Keadaan semakin ketara selepas kematian Hj. Wan Sulaiman B. Hj. Wan Sidek pada 1935. Hal ini dapat dilihat dalam pentadbiran apabila peranan ulama diganti dengan pegawai British.
            


            
              

            


            
              Walaupun bilangan pegawai British seperti W.G. Maxwell, J.D. Hall dan Mr. R. L. German yang terlibat dalam pentadbiran22agak kecil jika dibanding dengan negeri-negeri Melayu yang lain, namun ia memberi pengaruh terhadap pentadbiran negeri Kedah. Penglibatan ramai pegawai Melayu yang berlatar belakang pendidikan Barat juga secara beransur-ansur menggantikan nilai-nilai dan prinsip pentadbiran Islam kepada nilai-nilai dan prinsip pentadbiran British. Dalam memastikan masyarakat Islam Kedah hidup dengan penuh peradaban, Sultan Ahmad Tajuddin Mukarram Syah (1854-1879) membina Masjid Zahir dan dinaik taraf oleh baginda Sultan Abdul Hamid. Baginda juga mengarahkan agar para ulama menubuhkan Majlis Ugama Kedah yang bertanggungjawab kepada baginda mengenai agama Islam dan mengelolakan Mahkamah Syariah.23
            


            
              

            


            
              Bermula dari itu, undang-undang Islam hanyalah dilaksanakan di dalam urusan nikah dan kahwin sahaja. Hal ini jelas melalui cadangan dalam Mesyuarat Majlis Negeri yang dipersetujui oleh Yang Mulia Regent, Penasihat British (Adviser) dan Setiausaha Kerajaan Negeri yang ingin mengubah mahkamah di dalam negeri Kedah. Malah perbicaraan di mahkamah juga turut diubah menggunakan Bahasa Inggeris.24Namun Mahkamah Syariah turut terikat perlaksanaannya di bawah undang-undang Mahkamah Syariah yang diputuskan oleh ahli mesyuarat State Council. Sebagai contoh Mahkamah Syariah hanya berkuasa ke atas denda yang tidak lebih daripada $25, $10, $5 atau $70 mengikut kesalahan yang diputuskan serta undang-undang perkahwinan (munakahat) seperti nikah, talak dan nusyuz.25Suasana stabil di Kedah sekitar awal kurun ke-20 disumbang oleh kerjasama institusi istana, pentadbiran para ulama dan terdapatnya penguatkuasaan undang-undang yang diguna pakai seperti “Kanun Al-u’kubat” 191626dalam memastikan masyarakat Melayu di Kedah hidup aman dan sejahtera. Namun begitu, segala aktiviti seperti pelantikan dan gaji Sheikh al Islam, mufti, majmak ulama, imam, guru agama serta pembinaan masjid dirujuk kepada State Council.27Walaupun terdapat perubahan dari aspek pengurusan, namun institusi-institusi seperti majmak ulama, masjid, surau, pondok dan madrasah masih giat menjalankan tugas mereka seperti biasa setidak-tidaknya sehingga kematian Sheikh-al-Islam, Wan Sulaiman Hj. Siddik pada tahun 1935.28
            


            
              

            


            
              Pelaksanaan undang-undang Islam turut disempit dan diperkecilkan, malahan sudah tidak menjadi undang-undang dan dasar negara, sebaliknya menggunakan undang-undang ciptaan British. Hal ini jelas melalui perlantikan Majistret dan Hakim Mahkamah Tinggi yang menggantikan Kadi dan Kadi Besar serta pengasingan mahkamah syariah daripada mahkamah awam. Justeru peranan Kadi dan Kadi Besar hanya berlegar dalam Mahkamah Syariah yang mengurus hal-hal kekeluargaan Islam dan ibadat sahaja.29Pihak British turut mengasingkan agama Islam dalam pentadbiran adalah dengan berusaha mengeluarkan jawatan Sheikh-al Islam daripadaPerkhidmatan Tadbir Negeri Kedah (PTNK). Namun selepas kematian Haji Wan Sulaiman dalam tahun 1935 barulah jawatan tersebut dimansuhkan.30Seterusnya di awal tahun 1940-an jawatan Sheikh-al-Islam (mufti) turut dikeluarkan secara rasmi daripada perkhidmatan pentadbiran dan dibentuk satu perkhidmatan yang berasingan.31Begitu juga dengan mengeluarkan pentadbiran sekolah agama daripada Perkhidmatan Tadbir Negeri Kedah (PTNK) walaupun dari segi pentadbiran sekolah agama memang layak ditadbir oleh PTNK.32Perkara ini berlaku akibat daripada sistem pentadbiran moden yang memisahkan pihak berkuasa agama daripada hal ehwal duniawi. Proses pemisahan berlaku antara “Church” dan “state” ini lama berlaku di Eropah.
            


            
              

            


            
              Menurut Ahmad Nordin Zaini, pengambilan pelajar dan bidang pengajian yang diambil di luar negara, serta siapa yang akan ditawar bekerja dalam Perkhidmatan Tadbir Negeri Kedah (PTNK) di sekitar tahun 1920-an dan 1930-an ditentukan oleh Hj. Mohd. Sheriff B. Osman. Beliau adalah orang yang bertanggungjawab melaksanakan dasar yang dibuat oleh Tunku Ibrahim Regent (1884-1934). Hj. Mohd Sheriff B. Osman mendapat pendidikan di Penang Free School, sekembalinya ke Kedah pada tahun 1917, beliau memegang jawatan penterjemah di sekretariat hingga dinaikkan pangkat ke jawatan Secretary to Government.33Walaupun cadangan perjanjian bertarikh 25 September 1923 menggariskan antaranya melantik anak Melayu sebagai pegawai di state council dengan menghantar mereka menyambung pengajian di Eropah, negara Arab atau negeri-negeri seumpamanya bagi membolehkan mereka memegang jawatan dalam kerajaan negeri Kedah, namun pelaksanaannya jelas berbeza apabila jawatan-jawatan di Majlis Mesyuarat Negeri (State Council) hanya melibatkan mereka yang berlulusan dari Eropah.34Hal ini antara penyebab pengaruh ulamasemakin berkurangan kerana berlakunya usaha mengurangkan bidang tugas ulama dalam pentadbiran dan pemerintahan.
            


            
              

            


            
              Pentadbiran moden yang dijalankan berbeza dengan pentadbiran semasa era pentadbiran Wan Muhammad Saman (1870-1898). Ekoran kematian Wan Muhammad Saman pada 14 Disember 1898, pentadbiran diambil alih oleh Tunku Abdul Aziz yang memegang jawatan sebagai Presiden Majlis Negeri. Tunku Abdul Aziz dianggap bapa pemodenan Kedah oleh pihak British kerana baginda lebih bekerjasama dengan penjajah dan tidak pernah menentang nasihat daripada Penasihat British. Jika dibanding dengan Tunku Mahmud yang tidak disukai oleh pihak British kerana Tunku Mahmud sering menentang tindakan Penasihat British dalam kebanyakan perkara.35Melalui pemodenan yang dijalankan tanpa disedari pemisahan di antara agama dengan pentadbiran berlaku dan hal ini secara perlahan-lahan pengasingan tersebut diterima oleh masyarakat, walaupun hakikatnya tiada perpisahan dan pengasingan dalam kehidupan umat Islam.36Sikap ketidakikhlasan dan “ada udang di sebalik batu” British semakin terserlah apabila kerajaan melantik pegawai-pegawai pentadbiran dalam kalangan mereka yang berpendidikan Barat dan kerabat Di Raja seperti Tunku Yusuf, Tunku Abdul Rahman, Tunku Badlishah dan Tunku Muhammad jiwa.37Manakala dalam kalangan orang kebanyakan pula ialah seperti Mohd. Sheriff b. Osman, Abdul Hamid Abdullah, Hanafiah Hussein dan Mahathir Mohammad.38
            


            
              

            


            
              Kedatangan British ke Kedah dan negeri-negeri Melayu yang lain dilihat sebagai mimpi buruk kepada golongan ulama. Walaupun tidak kurang juga pandangan yang menyokong kehadiran dan pemerintah British di Tanah Melayu. Perkara ini berlaku disebabkan oleh pengalaman dan latar belakang pengetahuan yang berbeza dalam kalangan masyarakat khasnya di Kedah. Jika akhir kurun ke-19 dan awal kurun ke-20, terdapat sebahagian daripadamasyarakat Melayu yang tidak menghantar anak-anak mereka ke sekolah venakular semata-mata untuk menjaga akidah, syariat dan akhlak anak-anak mereka dari tercemar, tapi sikit demi sedikit berubah mengikut peredaran masa dan zaman. Pelbagai tekanan dan tomahan dilontarkan kepada golongan yang menolak dasar pendidikan yang diperkenalkan oleh British. Walaupun British mengetahui masyarakat Melayu khasnya di Kedah wujud sistem pendidikan yang terbukti berjaya melahirkan insan berilmu, beriman dan bertakwa, namun British tidak mengiktiraf pendidikan tersebut. Sistem pendidikan adalah senjata ampuh dalam mendoktrin sesuatu bangsa mengikut acuan yang dikehendaki. Kedatangan Islam ke Kedah juga turut menekankan budaya ilmu sehingga Islam dan bangsa Melayu menjadi terlalu sinonim. Hal yang sama juga dilakukan oleh British mendoktrin masyarakat Melayu melalui sistem pendidikan yang dibawa. Namun pendoktrinan British meletakkan masyarakat Melayu di tahap pendidikan kelas bawahan dan hina. Berbeza dengan Islam mengangkat darjat mereka yang berilmu dan memberkati masyarakat yang berada di dalam suasana budaya ilmu.

            


            
              

            


            
              
                Sistem pemerintah dan pendidikan British yang berjalan seiring dilihat berjaya mengubah pelbagai perkara dalam kehidupan masyarakat seperti sosiobudaya, politik dan ekonomi masyarakat Melayu. Malah lebih malang lagi pemikiran masyarakat Melayu juga turut berubah hasil daripada pendoktrinan tersebut sebagai contoh:
              

            

          

        

      


      
        
          
            	Melihat pendidikan Islam satu ilmu yang sempit.



            	Memandang rendah kepada golongan ulama dan mereka yang mempelajari ilmu agama.



            	Melihat pendidikan Inggeris satu pendidikan yang hebat.



            	Urusan agama perlu diasingkan dengan hal-hal keduniaan (sekularisme)



            	Urusan politik bukan urusan agama.



            	Melihat orang Barat satu bangsa yang hebat.


          

        

      


      
        Justeru kurun ke-20, pelbagai usaha yang lebih drastik dilakukan oleh British dalam memastikan mereka berjaya mencapai matlamat mereka menguasai dan menjajah Kedah sebuah negeri yangberpaksikan Islam. Perkara yang sama berlaku lebih awal lagi kepada negara lain di Alam Melayu seperti Melaka, Aceh, Pattani, Filipina dan negeri-negeri Melayu di Tanah Melayu seperti Perak, Selangor, Negeri Sembilan dan Pahang. Pelbagai alasan telah digunakan bagi membenarkan tindakan mereka menjajah di Alam Melayu. Di celah-celah ketidak tentuan masyarakat Melayu, golongan ulama merupakan orang penting dalam mengemudi masyarakat agar sentiasa berpegang teguh dengan ajaran Islam di peringkat bawahan. Malah dalam sesetengah perkara pemerintah turut berhati-hati dalam tindak-tanduk yang diambil kerana bimbang menerima tentangan daripada golongan ulama.

      


      
        

      


      
        
          Kedah antara negeri yang lewat menerima perjanjian British. Pelbagai sebab mendorong keadaan ini berlaku antaranya sistem pemerintahan sedia ada diterajui oleh sultan dan memiliki Majlis Negeri yang dapat melaksanakan tugas dengan cekap dan sistematik. Di samping itu, peranan ulama di belakang institusi kerajaan dan hubungan erat mereka dengan pemerintah turut memberi kelebihan terhadap kestabilan politik di negeri Kedah. Namun begitu, jarum halus British tetap menjalar masuk perlahan-lahan di dalam sistem pemerintahan dan masyarakat negeri Kedah. Antara institusi yang berjaya ditembusi adalah institusi pendidikan, pentadbiran, mahkamah dan undang-undang.
        


        
          

        


        
          Sistem pendidikan Inggeris agak lewat diterima di Kedah berbanding negeri-negeri lain di Tanah Melayu, namun dalam awal kurun ke-20 ia mula diterima secara menyeluruh. Begitu juga dengan pentadbiran, penyelarasan semula dibuat ke atas Majlis Negeri dengan mengeluarkan badan-badan agama daripada diletakkan terus di bawah Majlis Negeri. Antara cabaran yang dihadapi antaranya :
        

      


      
        
          
            	Tiadanya bantuan kewangan ke atas institusi pendidikan Islam.



            	Prasarana pendidikan yang dhaif. Keadaan ini membawa institusi Pendidikan Islam tidak mampu dapat bersaing dengan sekolah-sekolah vernakular.



            	Tiada pembiayaan pengajian ke atas pelajar-pelajar ke Timur Tengah seperti Mekah, Madinah dan Mesir.



            	Disempitkan peluang pekerjaan ke atas lepasan institusi pondok dan madrasah.


            	British tidak mengiktiraf pendidikan pondok dan madrasah sebagai institusi pendidikan yang setaraf.


            	Dakyah yang dilemparkan oleh British ke atas masyarakat yang tidak menghantar anak mereka ke sekolah vernakular


            	Sukatan pelajaran Pendidikan Islam hanya dihadkan kepada pembacaan al-Quran dan perkara asas Fardu Ain semata-mata.

          


          
            Namun cabaran yang dihadapi tidak mengurangkan semangat golongan ulama dalam mempertahankan sistem pendidikan pondok dan madrasah. Amalan wakaf, cara hidup yang sederhana yang diamalkan, di samping sokongan kuat sebahagian masyarakat dan keberkatan golongan ulama, institusi pondok dan madrasah mampu bertahan dan tradisi ini berterusan hingga sekarang. Selain daripada cabaran ke atas pendidikan pondok dan madrasah, masyarakat Melayu yang keseluruhannya beragama Islam terdedah kepada budaya-budaya luar yang melalaikan daripada menjadi Islam yang taat. Pelajaran agama yang terhad memberi kesan ke atas pembinaan peribadi muslim. Hal ini mendorong golongan ulama merangka undang-undang dalam mukimnya bagi memastikan penduduk sentiasa terpelihara daripada kejahatan seperti meninggalkan solat, tidak berpuasa, mencuri dan berzina. Antara undang-undang tersebut seperti Undang-Undang Dua Puluh milik Tn. Guru Hj. Rubat.39

          

        

      


      
        

      


      
        
          Para ulama setempat juga menubuhkan Perhimpunan Bersatu atau Jamiatul Ittihadiyah yang diasaskan pada 17 Ogos 1926 oleh ahli kariah mukim Padang Pusing. Pertubuhan ini terdiri daripada para pemimpin masyarakat seperti penghulu, imam dan ketua-ketua kampung bersama dengan beberapa orang ulama seperti Tuan Guru Hj. Ismail Che’ Dol iaitu imam mukim Padang Pusing, Tuan Guru Hj. Ahmad Rubat dan Pak Cu Him bagi mewujudkan perpaduan masyarakat dan kesejahteraan mukim daripada anasir-anasir jahat. Penubuhan pertubuhan ini merupakan antara langkah yang diambil oleh ulama dalam memelihara kesucian agama, di samping mempertahankan budaya orang Melayu dan kesejahteraan mukim.
        


        
          

        


        
          Awal kurun ke-20 merupakan satu tempoh perkembangan media cetak di Tanah Melayu. Hal ini memberi kesan positif kepada golongan ulama kerana dapat menerbitkan kitab-kitab karya ulama. Kitab-kitab yang dihasilkan oleh para ulama tradisional khasnya di Kedah turut membincangkan sesuatu isu secara ilmiah seperti kitab Hidayatus Shibyan (1911) tentang Tauhid dan Ibadat, Hidayatul Mutafakkirin (1922) berkenaan Tauhid dan Kitab Tanbih Al Ikhwan fi Tadbir al-Maishah Wa Taslih al Buldan (1932) iaitu risalah berkenaan dengan urusan kehidupan, pentadbiran dan pembangunan negara karangan Tuan Hussain Muhammad Nashir. Namun kerancakan penerbitan kitab-kitab jawi masih tidak dapat menandingi penerbitan akhbar yang ada di pasaran ketika itu seperti al-Imam, al-Ikhwan dan Saudara yang dipelopori oleh Sayyed Syeikh Al-Hadi, Syeikh Tahir Jalaluddin dan beberapa orang yang lain. Kebanyakan akhbar ini diterbitkan di Negeri Selat bersama fahaman atau pemikiran kaum muda yang dianggap reformis. Di Kedah penerbitan akhbar amat terhad jika dibandingkan dengan Singapura dan Pulau Pinang. Hanya terdapat dua akhbar diterbitkan di Kedah sebelum Perang Dunia Kedua iaitu akhbar Nun pada 11 Syaaban 1344 bersamaan 23 Februari 1926 oleh Tuan Haji Muhammad Said B. Penghulu Taib40dan Cahaya Malaya pada 14 Ogos 1927 oleh Muhammad Nordin Haji Ali.41Akhbar-akhbar ini mengupas persoalan bahasa dan sastera tradisional, agama, pengetahuan am, sejarah dan perpaduan orang Melayu. Turut mendapat perhatian masyarakat ialah isu-isu politik dan sosioekonomi sama ada dalam dan luar negara khasnya dari Timur Tengah. Isu yang dipaparkan meninggalkan kesan kepada pemikiran dan kesedaran masyarakat Melayu di Tanah Melayu.42
        


        
          

        


        
          Kepesatan perkembangan media cetak juga menghebatkan lagi pergolakan yang berlaku dalam kalangan Kaum Muda dan Kaum Tua yang mewarnai konflik dalam kalangan ulama. Ramai sarjana sama ada tempatan seperti Mohd. Sarim Hj. Mustajab,43Abdullah Zakaria Ghazali,44Khoo Kay Kim,45Fadhlullah Jamil46mahupun sarjana asing seperti W.R.Roff telah mengupas isu ini. Kebanyakan tulisan mereka berdasarkan kajian terhadap akhbar-akhbar yang diterbitkan sekitar empat desawarsa pertama kurun ke-20 seperti al-Imam, al-Ikhwan, Pengasuh, Saudara dan akhbar-akhbar yang lain.47Kewujudan akhbar dan majalah turut memberi kesan terhadap pengaruh ulama tradisional yang terkenal sebagai golongan cendekiawan Islam. Akhbar dan majalah diguna bagi mengkritik golongan ulama sehingga pengaruh ulama tradisional dalam kalangan masyarakat mulai terjejas.
        


        
          

        


        
          Isu lain yang turut melakari sejarah di Kedah sehingga menimbulkan perbahasan dalam kalangan ulama ialah arahan supaya guru-guru agama mengambil tauliah bagi membolehkan mereka mengajar agama Islam di negeri Kedah dan isu penerbitan kitab. Menurut Syeikh al- Islam, Hj. Wan Sulaiman sebarang penerbitan kitab perlu mendapat persetujuan daripada Syeikh al-Islam atau wakilnya melalui satu Undang-undang Mahkamah Syariah 1337 yang dikeluarkan oleh Majlis Negeri pada 17 Safar 1340/ 20 Oktober 1921. Hal ini tidak dipersetujui oleh Tuan Hussain Kedah yang tidak tahu dengan jelas alasannya. Tuan Hussain Kedah melalui Kitab “Hidayatul Mutafakkirin” diterbitkan di Mathba’ah Ahmadiah, 82 Jalan Sultan Singapura dan Mathba’ah Persama , 83-85 Acheh Street, Pulau Pinang bagi cetakan kali kelima. Walaupun ia tidak mendapat kebenaran bertulis daripada Syeikh-al Islam, namun penerbitan ini mendapat keizinan daripada Sultan Perak. Isu penerbitan kitab membawa kepada campur tangan Tunku Mahmud apabila Haji Wan Sulaiman memohon supaya bertindak ke atas Tuan Hussain Kedah yang dianggap melanggar undang-undang Pentadbiran Hal Ehwal Agama Negeri Kedah.
        

      


      
        

      


      
        Golongan Ulama Kedah : Gerakan di Sebalik Tekanan dan Cabaran


        
          Ekoran pengalaman yang diambil daripada dunia Islam serta pelbagai tekanan dihadapi khasnya dalam kalangan orang Melayu di samping maklumat yang tersebar luas melalui media cetak, maka pada awal kurun ke-20 memperlihatkan bermulalah arus perubahan dalam pemikiran dan tindakan golongan ulama. Golongan ulama lebih bergiat cergas dalam menangani kemelut yang timbul melalui penubuhan persatuan-persatuan yang berperanan memelihara dan mempertahankan hak masing-masing daripada diganggu-gugat oleh pihak asing. Di Timur Tengah Persatuan atau pertubuhan seperti Jam’iyatul Khairiyah fi Thalabah al-Azhariyah al-Jawiyah danJam’iyah Khairiyah yang ditubuhkan di Mesir pada sekitar tahun 1923. Jam’iyah Khairiyah yang ditubuhkan di Riau serta Indonesia. Jam’iyatul Rusyidiyah yang ditubuhkan di Singapura lebih awal mendapat tempat dalam kalangan masyarakat di sana.48
        


        
          

        

      


      
        
          Suasana di atas turut dikongsi bersama oleh golongan ulama di Kedah apabila mereka juga giat dalam aktiviti persatuan. Antara persatuan tersebut iaitu Persatuan Indera Kayangan yang ditubuhkan pada tahun 1918 di Alor Setar Kedah,49Perhimpunan Bersatu atau Jamiatul Ittihadiyah yang diasaskan pada 17 Ogos 1926 oleh ahli kariah mukim Padang Pusing, Persatuan Pemuda Raya dan Kesatuan Pemuda Kedah yang ditubuhkan pada Jun 1945 oleh Sheikh Abdul Halim Othman, seorang ulama yang juga guru besar di Maahad Mahmud.50Kegiatan persatuan ini tertumpu kepada bidang pertanian dan perniagaan, namun perjuangannya turut berbau penentangan terhadap penjajah.51Selain itu, terdapat juga persatuan yang tidak diterajui oleh ulama misalnya Kesatuan Melayu Muda di bawah pimpinan Mohd. Arif52dan SEBERKAS yang ditubuhkan pada 21 Julai 194553. Kemunculan persatuan turut disebabkan oleh kesedaran bagi memperbaiki kedudukan orang Melayu dan memperjuangkan isu agama, bahasa, pelajaran, ekonomi dan sebagainya yang dihadapi oleh masyarakat Melayu.54
        


        
          

        


        
          Melihat kepada kemaslahatan dan keperluan yang semakin mendesak, para ulama bersepakat menubuhkan Persatuan Ulama Kedah pada 19 Januari 1946 iaitu pada hari diadakan perarakanbesar-besaran penentangan terhadap penubuhan Malayan Union di Alor Setar. Walau bagaimanapun, Persatuan Ulama Kedah diisytiharkan secara rasmi pada 9 Februari 1949 di sekolah Pondok Tambak Bunga. Biarpun tujuan asal penubuhan Persatuan Ulama Kedah adalah bagi menghimpunkan seluruh alim ulama dan cerdik pandai Melayu di negeri Kedah bagi menuntut kenaikan harga padi, namun hasrat British ingin menubuhkan Malayan Union mendesak pertubuhan ini untuk melakukan perhimpunan bagi membantah penubuhan Malayan Union. Perhimpunan ini dipimpin oleh Tn. Guru Hj. Hussain Che Dol di Padang Court Alor Setar bersama lebih 50 000 orang Melayu dari seluruh Kedah. Perhimpunan tersebut disifatkan oleh Dato’ Onn Jaafar sebagai “tulang belakang umat-umat Melayu Semenanjung”.55
        

      


      
        

      


      
        
          Persatuan Ulama Kedah bergerak aktif dalam memberi pandangan kepada pemerintah dan bergiat cergas di tengah masyarakat. Antara perkara penting yang diberi perhatian khusus ialah berhubung pendidikan. Persatuan Ulama Kedah melantik Tn Hj. Abdullah Abbas Nasution mewakili persatuan dalam Lembaga Pelajaran anak-anak Kedah. Persatuan Ulama Kedah turut mencadangkan jawatankuasa Lembaga Pelajaran Anak-Anak Kedah mengkaji semula dasar pelajaran agama di sekolah-sekolah kerajaan dengan memberi pendidikan yang seimbang. Kebimbangan Persatuan Ulama Kedah dalam hal pendidikan Islam di Kedah terbukti apabila persatuan tersebut membantah Penyata Barnes yang tidak memasukkan tulisan jawi ke dalam penyata tersebut.56Kelas-kelas agama giat dijalankan di kampung-kampung bagi memastikan ajaran Islam dapat dilaksanakan dengan sepenuhnya.
        


        
          

        


        
          Persatuan Ulama Kedah turut menubuhkan Majlis Penerangan bagi menyampaikan aktiviti, pandangan, maklumat, penerangan melalui risalah dan majalah kepada ahli-ahli. Turut ditubuhkan juga Majlis Ugama (Fatwa) bagi menyelesaikan pertikaian hukum dan kemusykilan berhubung persoalan agama. Antara perkara yang menjadi perbahasan hangat dalam kalangan golongan ulama adalah Perkara Sumpah atau Sumpah Taat Setia yang dikeluarkan oleh Kerajaan Negeri Kedah pada 22 Jamadil Akhir 1367 (1948). Surat sumpah ini diserahkan kepada seluruh pegawai daerah, penghulu dan pegawai-pegawai yang berkhidmat di Kerajaan Negeri Kedah. Pada 3 April 1948, persatuan ini menghantar surat ke bawah Duli Yang Maha Mulia berkenaan keputusan mesyuarat serta surat bantahan sumpahan pegawai-pegawai Islam Kerajaan Kedah yang diadakan di Madrasah Taufiqiah Padang Lumat. Masalah sumpah itu lebih dipandang sebagai helah politik daripada tujuan taat setia.57Antara faktor lain yang menyebabkan timbul perasaan tidak puas hati dalam kalangan orang Melayu apabila “sumpah” ini dikenakan ke atas pegawai kerajaan yang beragama Islam. Malah isu sumpah tersebut menyebabkan wujud jurang di antara “golongan atasan” dan “golongan bawahan” dengan meminta agar pegawai kerajaan yang beragama Islam taat setia kepada Duli Yang Maha Mulia.58Hasil perjuangan Persatuan Ulama Kedah tersebut perintah sumpah dibatalkan pada tahun 1951.59
        

      


      
        

      


      
        Manakala di peringkat kebangsaan pula terdapat ahli-ahli Persatuan Ulama Kedah yang bergerak aktif dalam politik Tanah Melayu yang berpusat di Maahad Al-Ahya Assyarif Gunung Semanggol, Perak. Mereka seperti Haji Hussain Che Dol, Ustaz Yahya Junid dan Ustaz Azhari Razak dan merupakan orang penting dalam penubuhan badan-badan seperti PEPERMAS, MATA, LEPIR DAN HIZBUL MUSLIMIN. Haji Hussain Che Dol juga merupakan ahli perwakilan Jawatankuasa Kerja Agong Pusat Perekonomian Melayu Se-Malaya (PEPERMAS) dan Naib Yang Di Pertua (NYDP) Lembaga Islam Se Malaysia bagi mengurus bahagian utara iaitu Perlis, Kedah dan Seberang Perai.60Tuan Haji Ahmad B. Tuan Hussain Kedah pula dilantik sebagai wakil ke persidangan Majlis Agama Tertinggi Sa-Malaya (MATA) kali pertama di Kepala Batas sekitar pertengahan tahun 1947.61Malah persidangan MATA turut bersidang di Guar Cempedak sekitar akhir tahun 1947, di mana satu badan dibentuk bagi menggubal undang-undang MATA.62Pertubuhan MATA adalah bertujuan menjadi sebuah organisasi menyatukan semua persatuan Islam dan individu muslim dalam satu pertubuhan.63
      


      
        

      


      
        Pada 1-2 September 1947 diadakan kongres anjuran Lembaga Pendidikan Rakyat (LEPIR) di Maktab Mahmud Alor Setar, Kedah. Antara tujuan persidangan ini diadakan adalah bagi mencari dana bagi membaiki pendidikan bangsa. Kongres ini membawa tema:
      


      
        
          
            “Membina bangsa dengan pelajaran rohani dan jasmani, serta memajukan bangsa melalui pembinaan sekolah tinggi demi mengejar kehidupan dunia yang lebih sempurna di samping bersiap untuk bekalan akhirat”64
          

        

      


      
        
          Antara aktiviti LEPIR dalam meningkatkan mutu pendidikan ialah:
        


        
          
            
              	Penerbitan buku teks



              	Merangka kurikulum bagi sekolah-sekolah Agama



              	Meningkatkan mutu pendidikan yang sesuai dengan sekolah-sekolah di peringkat antarabangsa.65


            

          

        


        
          Penglibatan ulama Kedah dalam politik Tanah Melayu juga dapat dilihat melalui penglibatan mereka dalam mengasaskan Persatuan Alim Ulama Se-Malaya atau Pertubuhan Alim Ulama Se-Malaya melalui Persidangan Alim Ulama yang diadakan di Bangunan Sultan Sulaiman, Kuala Lumpur pada 23 Ogos 1951. Melalui persidangan ini satu jawatankuasa penggubal undang-undang tubuh Persatuan Ulama Se-Malaya ditubuhkan. Antara mereka yang dilantik sebagai ahli jawatankuasa kecil bagi menggubal undang-undang Persatuan Ulama Se-Malaya adalah Hj. Ahmad Tuan Hussain Kedah, Muhammad Shafi’i (Kuala Lumpur), dan Haji Ayyub (Perak).66

        

      


      
           
      


      
        Pada 24 November 1951, Persidangan Alim Ulama Se-Malaya kali ketiga diadakan di Kelab Melayu Bagan, Bagan Tuan Kecil, Butterworth. Hasil persidangan ini, Persatuan Alim Ulama Se-Malaya diubah menjadi Persatuan Islam Se-Malaya (PAS) yang merupakan parti Islam kedua selepas Hizbul Muslimin yang ditubuhkan di Gunung Semanggul pada tahun 1948. Melalui Persidangan Alim Ulama Se-Malaya yang diadakan di Kelab Melayu Bagan, Bagan Tuan Kecil, Butterworth, terdapat tiga resolusi diambil iaitu:
      


      
        
          
            	Mendirikan satu persatuan alim ulama yang bebas.



            	Melantik jawatankuasa sementara bagi menggubal perlembagaan.



            	Meneruskan ikhtiar bagi menyatukan pentadbiran agama dalam Persekutuan Tanah Melayu.67


          

        


        
          Sesuai dengan kenyataan N.J. Funston Persatuan Ulama Se-Malaya tidak mungkin dapat mencapai perpaduan selagi ia di bawah kawalan UMNO iaitu sebuah parti yang undang-undangnya tidak berdasarkan al-Quran dan Hadis. Dalam persidangan tersebut perhatian diberikan kepada pembentukan sebuah Parti Islam bagi mencapai segala pembaharuan.68Namun Persatuan Islam Se-Malaya (PAS) hanya didaftarkan sebagai parti politik sehari sebelum penamaan calon pada 15 Jun 1955 bagi pilihan raya Majlis Undangan Persekutuan pada 27 Julai 1955 di Pulau Pinang dengan Nombor Pendaftaran 733.69Pada 1971 Persatuan Islam Se-Malaya (PAS) sekali lagi mengalami pindaan dengan nama Parti Islam Se-Malaya (PAS).70Parti Islam Se-Malaya (PAS) merupakan serpihandaripada golongan ulama yang terdapat dalam UMNO. Oleh kerana beranggapan UMNO bukan lagi wadah bagi mempertahankan Islam, mereka keluar meninggalkan UMNO. Perasaan tidak puas hati terhadap UMNO timbul apabila dalam usaha menambah lagi sumber kewangan UMNO, Kesatuan Melayu Kedah mencadangkan supaya Jabatan Agama dan UMNO melaksanakan sistem judi loteri.
        

      


      
        
          “..Kesatuan itu faham bahawa loteri tidak dibenarkan dalam Islam. Tetapi loteri itu lebih merupakan derma dan ia bertujuan untuk membaiki kehidupan, yang bukan untuk seorang sahaja tetapi seluruh kaum Melayu yang ada serta menjadi anggota UMNO.”71
        

      


      
        
          Cadangan ini disokong oleh Perikatan Melayu Perak cawangan Selama. Menurutnya:
        


        
          
            “Mungkin alim ulama akan mengatakan ini haram, tetapi agama kita mengharuskan makan apa saja walaupun bangkai babi, jika tidak ada lain yang patut dimakan. Keadaan ini samalah dengan keadaan ekonomi orang Melayu yang di dalam hutan belukar, maka sudah tentu ‘harus’ untuk dijalankan loteri itu."72
          

        

      


      
        Suatu persidangan julung kali diadakan setelah tertubuhnya Persatuan Islam Se-Malaya (PAS) yang diadakan di Madrasat ad-Da’rat al-Ma’arif, Kepala Batas, Seberang Jaya pada 3-4 Januari 1953. Persidangan Kali Pertama ini juga turut dihadiri oleh para ulama dari Kedah seperti Tuan Haji Hussain Che Dol, Ahmad Hussain Kedah dan Tuan Haji Yahya Junid. Masing-masing dipilih sebagai Ahli Jawatankuasa Eksekutif di mana Tuan Haji Hussain Che Dol dipilih sebagai Naib Presiden PAS Bahagian Utara.73Melalui Persidangan PAS Kali Pertama ini menerima tujuh persetujuan iaitu:

      


      
        

      


      
        
          	Memperkenalkan kemerdekaan yang tulen kepada rakyat selain memupuk mereka dengan semangat kemerdekaan dan menunjukkan mereka cara untuk mencapainya.


          	Memperkenalkan demokrasi sebenar dan menerangkan faedah kepada negara dan umat Islam serta memupuk semangat demokrasi.


          	Menganjurkan majlis belia yang akan bekerja dengan cekap untuk pelaksanaan aspirasi kemerdekaan. Turut menganjurkan majlis ulama yang akan berfungsi sebagai badan penasihat untuk aktiviti-aktiviti parti dan menjalankan segala tanggungjawab yang berkaitan dengan agama Islam.


          	Memperkenalkan PAS kepada dunia Islam dan badan-badan kebajikan Islam di seluruh dunia.


          	Mewujudkan satu slogan Islam.


          	Membina sebuah negara tunggal bebas yang akan ditubuhkan oleh rakyat, dari rakyat dan untuk rakyat.


          	Parti itu bersetuju bahawa kemerdekaan Malaya dalam Commonwelth British.74

        

      


      
        
          Persidangan Alim Ulama Se-Malaya turut disebut sebagai Persidangan PAS Kali Kedua diadakan di Bagan Datoh Perak pada 26-27 Ogos 1953. Persidangan tersebut turut dihadiri oleh ulama Kedah antaranya Tuan Guru Hj. Yahya Junid, Tn. Guru Hj. Ahmad Tuan Hussain (anak Tuan Hussain Kedah), Haji Abd. Latif B. Haji Ahmad dan Syeikh Hussain Salleh yang mewakili Persatuan Ulama Kedah dan beberapa orang pemerhati seperti Tuan Guru Haji Othman al-Yunusi dari Madrasah an-Nahdhah, Bukit Besar, Syeikh Ahmad Kaplu, Haji Hussain Che’ Dol dan Ustaz Hj. Ismail Hj. Said. Persidangan PAS Kali Kedua turut menggariskan tiga program iaitu:
        


        
          
            
              	Berusaha untuk menubuhkan sebuah badan belia Islam untuk melaksanakan tuntutan Islam dan politik yang berdasarkan demokrasi.



              	Menggalakkan persaudaraan Islam serta mengelakkan perkara yang mungkin menyebabkan perpecahan dalam kalangan umat Islam.



              	Menyemai dan menghidupkan kembali semangat Islam dan mengamalkan ajaran Islam dalam kehidupan dalam erti kata sebenar.75


            

          

        


        
          

        


        
          
            Persidangan PAS Kali Kedua juga menumpukan kepada tiga aspek penting iaitu:
          


          
            
              	Berusaha untuk meningkatkan sekolah swasta dan menyatukan mereka di bawah sebuah pentadbiran.



              	Melatih belia Islam untuk melayakkan diri mereka dalam pentadbiran negeri mengikut prinsip-prinsip Islam dan menggalakkan mereka untuk mengambil bahagian aktif dalam mempertahankan negara.



              	Melatih mereka untuk menjadi pemimpin dan menggalakkan mereka untuk mengambil bahagian aktif dalam badan-badan kebajikan.76


            

          

        

      


      
        Penglibatan ulama Kedah semakin jelas dalam persada politik apabila dalam kalangan mereka seperti Tuan Guru Yahya Junid, Tuan Guru Hj. Ahmad Tuan Hussain, Tuan Guru Haji Othman al-Yunusi, Pak Cu Him77dan Hussain Che Dol menjadi antara pimpinan atasan Parti Islam Se Malaya (PAS). Malah barisan ulama ini giat mengasas Parti Islam Se Malaya (PAS) di Kedah. Tuan Guru Haji Hussein Che Dol dilantik sebagai Naib Yang Dipertua Agung PAS Kawasan Utara.78Namun dalam tempoh antara 1954 hingga 1955 Tuan Guru Haji Hussein Che Dol menjadi Ahli Majlis Kerajaan Negeri Kedah dengan memilih bersama UMNO mewakili kawasan Jerai. Namun begitu pada 1955, Tuan Guru Haji Hussein kembali bersama PAS.79Beberapa cawangan PAS yang lain turut dibuka oleh golongan ulama seperti PAS Cawangan Bukit Besar dibuka oleh Lebai Othman al-Yunusi pada tahun 1952 dan PAS Ranting Batu 16 Padang Lumat yang dipimpin oleh Ustaz Azahari Razak.80Penglibatan Pak Cu Him dalam PAS, turut menarik lebih ramai pelajar Melayu di pondok Gajah Mati menjadi ahli PAS dan pondok Gajah Mati merupakan pusat gerakan PAS yang awal di kawasan Pendang. Penubuhan PAS boleh dianggap mendapat sokongan dan dukungan khasnya oleh para ulama dan pelajar-pelajar pondok dan madrasah di seluruh tanah air khasnya di Kedah, Pulau Pinang, Kelantan dan Perak.

      


      
        

      


      
        Sumbangan ulama Kedah terhadap perkembangan politik Tanah Melayu juga dapat dilihat apabila dalam kalangan mereka seperti Tuan Guru Haji Hussein Che Dol dan Amaludin Darus bertanggungjawab menubuhkan PAS cawangan di Pasir Mas dan Machang di Kelantan dan sekitar Kuala Lumpur seperti di Sungai Pencala dan Sentul.81Begitu juga dengan seorang anak murid kepada Pak Cu Him iaitu seorang ulama Kedah yang amat disegani kerana ketinggian ilmunya membuka cawangan PAS Mekah yang turut ditubuhkan sekitar 1952. Beliau ialah Sheikh Abdul Qadir al-Mandili iaitu seorang ulama Mandailing yang berasal dari Mandaily.82
      


      
        

      


      
        Walaupun kebanyakan ulama mengambil keputusan untuk bersama dengan Parti Islam Se-Malaya, namun Syeikh Abdul Rahman Merbok mengambil keputusan bersama UMNO. Dato’ Onn melantik Syeikh Abdul Rahman Merbok sebagai ahli jawatankuasa tertinggi UMNO sejak penubuhannya. Syeikh Abdul Rahman Merbok juga merupakan Naib Yang Di Pertua PUK Cawangan Selatan negeri Kedah dari tahun 1948-1957. PUK juga merupakan tulang belakangkepada penubuhan UMNO di Kedah, namun begitu ekoran daripada kerjasama UMNO bersama Malaysian Chinese Association (MCA) dan Malaysian Indian Congress (MIC) maka ahli PUK tidak memberi sokongan padu pada UMNO sehingga menyebabkan berlakunya pertentangan pendapat dalam kalangan ahli sama ada menyokong UMNO mahupun PAS.

      


      
        

      


      
        Kesimpulan


        
          Sosiopolitik dan ekonomi orang Melayu negeri Kedah selepas suku pertama kurun ke-20 dilihat semakin memburuk. Hal ini didorong oleh tindakan British yang masih ingin mengekalkan kuasanya di Tanah Melayu. Selama hampir lima puluh tahun British berjaya menyerap dan meracuni pemikiran, sosiopolitik dan ekonomi orang Melayu. Malah konflik pemikiran dan tingkah laku yang dialami oleh masyarakat Melayu menyebabkan sebahagian orang Melayu masih menyanjungi dan mengharapkan kepada pemerintahan British dengan kata lain orang Melayu hilang keyakinan dan semangat juang lantaran kenikmatan palsu yang diberi oleh British.
        


        
          

        


        
          Suasana masyarakat Melayu semakin tidak menentu ditambah pula reputasi ulama, institusi pondok dan sistem keagamaan selaku benteng kukuh satu masa dahulu semakin goyah. Namun peristiwa Malayan Union merupakan antara “bom jangka” yang dilemparkan sehingga membawa kepada titik penyatuan dan kesedaran kepada umat Melayu tentang agenda yang lebih besar perlu dipikul. British mendesak agar sultan negeri-negeri Melayu menerima Perlembagan Malayan Union. Pelbagai pihak menentang kuat pelaksanaan perlembagaan Malayan Union, antaranya golongan ulama. Malah golongan ulama di Kedah melalui pelbagai pertubuhan menjadi pemimpin barisan hadapan menentang Malayan Union. Golongan ulama berjaya mempengaruhi golongan pemerintah Melayu agar turut bersama bangun menentang kerakusan British. Golongan ulama turut memperjuangkan pelbagai perkara yang menggugat kesejahteraan orang Melayu. Malah perjuangan ulama melalui kesinambungan pelbagai persatuan dan pertubuhan atau persendirian dilihat sentiasa bergerak bersama arus perubahan zaman.

      Pengenalan


      
        Kaum Muda1 adalah satu gerakan Islam yang ingin membuat perubahan pemikiran dan gaya amalan kehidupan beragama yang sebenarnya. Kaum Muda lahir daripada kesedaran Islam yang dibawa pulang oleh mereka yang menuntut ilmu dalam bidang agama di Timur Tengah. Gelaran ini diberikan kepada golongan pemuda yang baru pulang daripada mendapat pendidikan formal Islam di Timur Tengah dan terpengaruh dengan perjuangan yang diasaskan oleh Ikhwanul Muslimin2 di Mesir yang berusaha menentang pihak imperialis Barat.3 Aliran Kaum Muda di Tanah Melayu bukan sahaja dipengaruhi perjuangan dari Timur Tengah sahaja tetapi juga dari India dan Indonesia. Manakala Nik Aziz Nik Hassan merujuk Kaum Muda sebagai ulama di Alam Melayu yang mengikuti dan terpengaruh dengan ulama islah di Timur Tengah.4 Kaum Muda ini juga adalah merujuk kepada golongan intelek Melayu yang terpengaruh dengan aliran pembaharuan Islam di Arab Saudi, Mesir dan India. Lantaran itu, menurut aliran pemikiran dan pergerakan ulama Kaum Muda sebahagian besarnya adalah sama dari segi pelaksanaan dengan apa yang berlaku di Timur Tengah iaitu kembali kepada al-Quran dan hadis, mengamalkan ijtihad dan meninggalkan taklid dalam menyelesaikan masalah hukum.5
      


      
        

      


      
        Kaum Muda dianggap sebagai “golongan pembaharuan”, manakala Kaum Tua6 dianggap sebagai “golongan tradisional”. Gerakan pembaharuan Islam yang melibatkan Kaum Muda dinyatakan berpusat di kota-kota terutama di Singapura dan Pulau Pinang. Kaum Muda juga muncul hasil daripada kebangkitan arus kesedaran akibat persaingan ekonomi moden. Pengaruhnya merebak ke tempat-tempat lain di Semenanjung kerana mempunyai pengikut daripada kalangan guru agama yang mementingkan perubahan dalam masyarakat.7 Konsep dan takrif Kaum Muda dan Tua di Tanah Melayu pada awal abad ke-20 berdasarkan perkembangan sejarah penglibatan ulama dalam memberi sokongan atau tentangan terhadap pemerintah. Penglibatan pemimpin agama Tanah Melayu dan ulama mencorakkan sambutan pihak agama terhadap pemerintahan British. Pemimpin-pemimpin tersebut dapat dibahagikan kepada dua kumpulan yang berbeza, bergantung pada dukungan dan pemikiran mereka. Kumpulan pertama merupakan pemimpin agama dan ulama yang menyokong pemerintah Melayu dan ketuanannya. Mereka tidak pernah menggunakan pengajaran Islam untuk mengkritik perlakuan dan tindakan raja-raja. Mereka secara keseluruhannya bergantung kepada raja-raja untuk memperoleh kedudukan dan jawatan masing-masing. Mereka mempertahankan pemikiran tradisional Islam. Oleh itu juga mereka dikenali sebagai “tradisionalis”. Mereka bekerjasama dengan pimpinan raja, pegawai-pegawainya dalam mentadbir institusi agama seperti masjid, sekolah, agama, pondok, majlis agama negeri dan Mahkamah Syariah. Oleh itu, mereka dilindungi sistem pemerintahan beraja negeri.
      


      
        

      


      
        
          Kumpulan kedua terdiri daripada pemimpin agama dan ulama yang menggunakan etika dan nilai-nilai Islam untuk mengkritik pemerintahan beraja dan pimpinannya serta adat-adat kebudayaan Melayu. Kebanyakan mereka tidak bergantung kepada Kesultanan Melayu dan pimpinannya untuk memegang sesuatu jawatan. Mereka dikenali sebagai “modenis” kerana mempunyai aliran pemikiran yang bertentangan dengan kaum tradisional. Mereka penggerak kepada pemodenan Islam di Tanah Melayu. Istilah yang terkenal yang digunakan dalam kalangan orang Melayu ialah Kaum Muda bagi kumpulan modenis dan Kaum Tua bagi kumpulan konservatif. Sama ada mereka ortodoks atau tradisionalis, penetapan klasifikasi tersebut berdasarkan perspektif politik dan agama mengikut pemikiran moden Barat.8
        


        
          

        


        
          Walau bagaimanapun, terdapat juga takrifan yang agak negatif terhadap Kaum Muda yang dilabel oleh sesetengah Kaum Tua sebagai golongan yang tidak faham tentang Islam sebagaimana menurut Sayyid Alwi al-Haddad,9 bekas Mufti Kerajaan Johor.
        

      


      
        
          “Kaum Muda pada pertuturan orang zaman ini ialah suatu kumpulan orang yang tiada mengerti dan faham tentang Islam. Mereka bersungguh-sungguh hendak menghampirkan dan menyatukan agama Islam kepada agama lain.”10
        

      


      
        Sayyid Alwi menambah lagi dengan memberi beberapa tanda bagi mengenal pasti golongan ini iaitu:
      


      
        
          “Setengah dari alamat mereka itu mereka marah-marahkan imam mazhab empat, membangkang ijma’, menyebarkan masalah khilaf di antara umat Islam supaya menambah porak poranda umat Islam dan bersungguh-sungguh mengamat-amati serta mengambil susah dalam perkara yang kecil-kecil seperti talqin, tahlil dan lain-lain”.11
        

      


      
        
          Selain itu pandangan negatif terhadap Kaum Muda berpendapat golongan ini inginkan kebebasan, daripada kongkongan aliran taqlid dan hendak mengikut al-Quran dan al-sunnah sahaja tanpa terikat dengan mana-mana mazhab. Aliran al-Madhhabiyyah atau aliran Kaum Muda di Tanah Melayu ini jika dibiarkan mereka berleluasa maka dari segi keburukannya lebih banyak daripada kebaikan, sebab mereka dianggap belum alim benar mengenai al-Quran dan ilmu-ilmunya, al-sunnah dan ilmu-ilmunya, feqah dan ilmu-ilmunya dan berbagai ilmu-ilmu Islam yang lain untuk muncul sebagai mujtahid. Oleh itu Tanah Melayu memilih Mazhab Syafie sebagai mazhab rasmi adalah munasabah dan wajar untuk mengelak kekecohan dalam fikiran kaum muslimin dan untuk melicinkan pentadbiran.12
        


        
          

        


        
          Berdasarkan takrifan-takrifan di atas, dapatlah disimpulkan bahawa pandangan terhadap masyarakat pada masa itu terhadap Kaum Muda ada yang melihatnya dari sudut positif dan juga negatif. Sesetangah pengkaji Kaum Muda berpendapat mereka ini cuba untuk mengubah pemikiran dan amalan orang Melayu agar selari dengan kehendak Islam yang sebenar. Mereka bekerja untuk mengubah cara dan corak berfikir umat Islam supaya tidak kolot dan tidak mampu memajukan umat serta terleka baik dalam bidang sosial, ekonomi mahupun politik. Namun begitu gerakan perubahan ini tidak disenangi oleh Kaum Tua yang mendapat tempat di hati pemerintah dan masyarakat setempat. Mereka khuatir pandangan Kaum Muda ini akan mengelirukan masyarakat yang sebati dengan ajaran-ajaran ulama Kaum Tua seperti tahlil, talkin dan lafaz niat solat yang pada pendapat Kaum Muda, sebagai sesuatu yang diada-adakan dalam agama.
        

      


      
        

      


      
        Sejarah Kaum Muda di Tanah Melayu.


        
          Kaum Muda dipelopori oleh Syeikh Muhammad Abduh (1849-1905)13 di Mesir dengan menggunakan lidah rasmi mereka ‘al-Manar’.14 Selain itu, di dalam majalah al-urwah Wuthqa,15 pengaruh pemikiran Syeikh Jamal al-Din al-Afghani,16 Muhammad Abduh dan Rasyid Rida17 turut dikembangkan kepada masyarakat di Mesir. Bagi pelajar-pelajar Melayu yang menuntut di Mesir mereka turut pulang dengan membawa fikrah yang dibawa oleh tokoh-tokoh berkenaan yang merupakan guru mereka di universiti.
        


        
          

        


        
          Di Tanah Melayu, gerakan ini dimulakan oleh Syed Syeikh al-Hadi18 yang kembali dari Mesir pada tahun 1904. Beliau menerbitkan ‘al-Imam’, lidah rasmi Kaum Muda.19 Gerakan Islah yang dibawa oleh Kaum Muda ini dipelopori oleh Syeikh Muhammad Tahir Jalaluddin (1869-1957) di Singapura.20 Syeikh Muhammad Tahir Jalaluddin21 tidak bergerak sendirian tetapi dibantu oleh rakan-rakannya yang berjaya menerbitkan al-Imam. Antara tokoh yang membantu beliau ialah Syeikh Muhammad Salim al-Kalilli, Syed Sheikh al-Hadi, Syed Muhammad Aqil dan Hj Abbas Mohd Taha.22
        


        
          

        


        
          Sekembalinya dari Mesir, pelajar-pelajar yang mendapat inspirasi dari gerakan Ikhwanul Muslimin berkenaan mula menjalankan amanah dan tanggungjawab untuk memberi kesedaran kepada orang Melayu untuk kembali kepada ajaran Islam yang bersifat syumul. Kaum Muda berpendapat bahawa amalan yang tidak memiliki dalil atau nas adalah bidaah dan mesti dihapuskan seperti ajaran tarekat serta semua ajaran yang berhubung hubung kait dengannya. Kaum Muda selalu menyerukan ijtihad dan pembaharuan pemikiran Islam. Ini didasari oleh banyaknya permasalahan ummah yang timbul hari ini tidak dijelaskan secara qat’i dalam nas. Untuk menjawab permasalahan atau soalan baru ini, ijtihad diperlukan.
        


        
          

        


        
          Di Semenanjung Tanah Melayu, gerakan dan perjuangan Kaum Muda ini selaras dengan kebangkitan kesedaran nasionalisme Melayu menjelang tahun 30-an. Pada masa itu, perhatian gerakan Kaum Muda bukan hanya ditujukan kepada isu-isu agama, bahkan semakin meluas kepada bidang keduniaan seperti ekonomi dan politik. Majalah al-Ikhwan (1926) dan majalah Saudara (1928) yang dipimpin oleh Syed Syeikh al-Hadi turut memuatkan soal keduniaan. Sebenarnya pertentangan antara Kaum Muda dengan Kaum Tua itu pada masa penjajahan dahulu digalakkan oleh golongan penjajah yang sentiasa menganut dasar pecah dan perintah (divide and rule).
        

      


      
        

      


      
        
          Lebih-lebih lagi kepentingan penjajah berada di tangan Kaum Tua. Kaum Muda bersikap progresif dan anti penjajah. Mereka berjuang membangunkan umat Islam daripada tidurnya. Kaum Muda ingin melihat Islam disampaikan secara syumul merangkumi semua aspek kehidupan. Oleh itu penjajah tidak menyenangi Kaum Muda. Mereka tidak suka umat Islam itu kembali kepada al-Quran dan al-sunnah kerana kembali kepada ajaran al-Quran dan al-Sunnah bagi umat Islam bermakna menurunkan penjajah daripada kemewahan mereka. Mereka menakut-nakutkan golongan tua terhadap kebangkitan Kaum Muda. Bahkan kepada raja-raja mereka tunjukkan contoh yang menunjukkan Kaum Muda berjuang untuk menghapuskan kuasa raja-raja yang sedia ada.23
        


        
          

        


        
          Pergerakan Kaum Muda ini dipercepatkan dengan lahirnya madrasah-madrasah yang ditubuhkan oleh golongan Kaum Muda ini. Madrasah yang pertama sekali ialah Madrasah al-Iqbal al-Islamiyyah yang ditubuhkan pada 21 November 1907 di bawah naungan Raja Haji Ali. Pada 1912 ditubuhkan Madrasah al-Sagoff dan diikuti dengan penubuhan Madrasah al-Junied pada 1927 di Singapura.24 Pada 1936 ditubuhkan pula Madrasah al-Ma’arif oleh Syeikh Fadhlullah Suhaimi (1886-1964). Beliau merupakan seorang ulama lepasan Universiti al-Azhar (1911-1964) yang dipengaruhi semangat reformis Muhammad Abduh. Di Melaka pula, Syed Syeikh Al-Hadi menubuhkan Madrash al-Hadi pada 1917 dan beliau turut menubuhkan Madrasah al-Masyhur al-Islamiyyah di Pulau Pinang pada 1919. Di Perak juga gerakan Kaum Muda ini terus berkembang. Ustaz Abu Bakar al-Baqir menubuhkan Madrasah al-Ihya’ al-Syarif di Gunung Semanggol pada 15 April 1934. Sejak awal lagi aliran Kaum Muda ini mendominasi perjalanan madrasah ini kerana Abu Bakar al-Baqir dan sebahagian besar guru-gurunya didatangkan dari Mesir, India dan juga lepasan Madrasah Muhammadiyah di Indonesia. Dari madrasah inilah munculnya Hizbul Muslimin (HM), parti politik Islam yang pertama di Tanah Melayu.25 Dari rentetan inilah Kaum Muda bergerak aktif menuntut kemerdekaan dari tangan penjajah sehingga tertubuhnya Partai Kebangsaan Melayu Malaya (PKMM) pada 1946 dan Parti Islam Se-Malaysia ( PAS ) tahun 1951 yang merupakan bekas pelajar di Madrasah aI-Ihya al-Syarif ini.
        

      


      
        

      


      
        Faktor Luaran yang Mempengaruhi Perjuangan Kemerdekaan Kaum Muda


        
          Pengaruh ulama dari Timur Tengah
        


        
          

        


        
          Mekah menjadi tumpuan utama para pelajar Melayu meneruskan pengajian dalam bidang agama.26 Ramai pelajar Melayu khususnya golongan muda datang ke Mekah untuk mengerjakan haji dan kesempatan ini digunakan oleh mereka untuk mendalami ilmu agama.27 Keadaan ini mendorong mereka tinggal di sana selama beberapa tahun dan ada yang melebihi 10 tahun tinggal di Mekah bagi tujuan mendalami ilmu pengetahuan untuk menjadi ulama yang dikagumi. Kemudian mereka kembali ke tanah air menyebar ilmu kepada masyarakat setempat.28 Sejarah pengajian orang Melayu di Mekah sudah bermula pada abad ke-17, iaitu pada akhir abad itu Syeikh Abdul Malik Abdullah dari Terengganu (1650-1736) adalah antara anak tempatan yang terawal datang belajar di Mekah.29 Beliau tinggal di sana selama 12 tahun setelah menamatkan pengajian awalnya di awalnya di Aceh dan merupakan murid kepada Abdul Rauf Singkel.30 Sekitar akhir abad ke-19 dan awal abad ke-20. Peningkatan bilangan mereka untuk mendalami ilmu agama. Sepanjang tempoh itu juga Hijaz muncul sebagai pusat pengajian penting bagi orang Melayu dan melahirkan ramai tokoh ulama terkenal yang bukan hanya belajar di Masjid al-Haram tetapi juga menghasilkan karya-karya ilmiah dalam bidang agama.31 Apabila mereka kembali ke tanah air, golongan ini menyebarkan ilmu pengetahuan dan pengalaman yang ditimba semasa di Mekah kepada masyarakat tempatan. Mereka memainkan peranan utama dalam meniupkan semangat kesedaran sosial khususnya dalam memajukan masyarakat dalam bidang ekonomi, sosial dan politik. Usaha dan perjuangan ini membuahkan hasil apabila masyarakat Melayu mula menghayati ajaran Islam dan sedar bahawa membebaskan tanah air dari penjajahan adalah satu tuntutan agama.
        

      


      
        

      


      
        
          Setelah itu pada abad ke-20 senario pengajian pelajar Melayu berubah dengan Mesir muncul sebagai destinasi baru pusat pengajian Islam. Kemunculan Mesir sebagai destinasi ilmu disebabkan kemunculan Universiti al-Azhar sebagai Manar al-Ilm dan Ka’bah al-IIm (Menara atau Kiblat Ilmu) bagi dunia Islam dan disifatkan sebagai institusi pengajian agama yang berprestij. Bertitik tolak dari itulah ramai anak-anak Melayu datang ke Mesir untuk melanjutkan pelajaran di sana.
        


        
          

        


        
          Di Universiti al-Azhar, para ulama menyebarkan pengaruh islah atau pembaharuan supaya para pelajar bangkit untuk menentang penjajah. Gerakan kesedaran umat Islam di dunia bermula apabila Sayyid Jamaluddin al-Afghani (1839-1897M), seorang ulama yang berfikiran moderat melancarkan gerakan Pan-Islaminisme yang bertujuan menyatukan pemerintahan Islam dan menentang penjajah Barat. Di samping Sayyid Jamaluddin al-Afghani, Syeikh Muhammad Abduh (1849-1905) yang merupakan anak murid Sayyid Jamaluddin al-Afghani juga merupakan tokoh modenis di Mesir dan profesor yang bertanggungjawab mengkaderkan pelajar-pelajar di Universiti al-Azhar. Mula-mula beliau belajar di al-Azhar mengikut cara lama. Setelah al-Afghani datang ke Mesir, Muhammad Abduh menjadi salah seorang muridnya yang cerdas. Sejak itu, beliau menerima aliran baru tentang pelajaran agama, ilmu pengetahuan dan politik.
        


        
          

        

      


      
        
          Ketika terjadi pemberontakan Arabi di Mesir (1881-1882M), Muhammad Abduh turut campur tangan dalam pemberontakan itu. Beliau ditangkap lalu dibuang ke Beirut. Akhirnya beliau berkelana di Paris. Di sana, beliau belajar dengan Jamaluddin al-Afghani yang terlebih dahulu dihalau dari Mesir. Selepas mendapat pengampunan daripada Raja Mesir, beliau kembali ke Mesir. Ketika itu kaum Muslimin terbahagi kepada dua golongan yang saling bertentangan iaitu golongan kolot yang tinggal di lembah kebodohan dan mengikut tradisi lama turun temurun yang tidak mempedulikan ajaran Islam. Golongan kedua ialah golongan terpelajar yang mendapat pendidikan dari Barat. Mereka tidak berminat tentang Islam. Bahkan mereka mencela dan mengatakan bahawa Islamlah yang menghalang kemajuan. Ketika itulah Muhammad Abduh berperanan cuba mengabungkan kedua-dua golongan itu. Beliau menghendaki agar ilmu pengetahuan Barat yang sesuai dengan perintah Islam mestilah dipunyai oleh umat Islam tetapi dengan berpegang teguh kepada prinsip-prinsip agama yang sejati. Kemudian, Muhammad Abduh dilantik oleh Raja menjadi hakim, kemudian menjadi Mufti Mesir dan menjadi pensyarah di al-Azhar memberi kuliah di dalam ilmu tafsir.32
        


        
          

        

      


      
        
          Muhammad Abduh tidak bersedia berkonfrontasi dengan budaya dan peradaban Barat. Beliau berpendapat unsur peradaban Barat boleh merosakkan masayarakat Islam. Namun amalan yang membina dan tidak bertentangan dengan Islam bolehlah diambil. Yang merosak dan berlawanan dengan Islam hendaklah dibuang. Sebagai seorang reformis, pemikiran Muhammad Abduh dapat dilihat dari beberapa aspek iaitu dari aqidah, sosial, politik dan pendidikan. Dengan memerhatikan tulisan, ceramah dan kuliahnya, maka program pembaharuannya dapat disimpulkan sebagai berikut:
        


        
          
            	Membersihka

              
                n Islam daripada unsur-unsur yang salah, bukan Islam dan bidaah.
              


            


            	Pembaharuan pendidikan yang lebih tinggi dan tidak perlu malu mengambil pengetahuan Barat asal saja tidak bertentangan dengan ajaran Islam yang hakiki untuk maslahat kaum muslimin.


            	Merumuskan ajaran Islam menurut cara berfikir moden kerana Islam itu sesungguhnya ialah agama yang sesuai enggan segala zaman dan tempat.


            	Pembelaan agama Islam terhadap pengaruh Barat dan serangan daripada pihak umat Kristian.33

          

        

      


      
        
          Pemikiran Syeikh Rasyid Rida juga turut mempengaruhi idea pembaharuan dalam kalangan pelajar-pelajar yang menuntut di Mesir. Ketinggian intelektual yang ada pada ulama al-Azhar tersebut telah menjadi tarikan kepada umat Islam termasuk pelajar-pelajar Melayu di Universiti al-Azhar sebagai tempat pengajian. Gandingan keintelektualan ulama al-Azhar termasuk Syeikh Muhammad Abduh dan ketokohan muridnya seperti Rasyid Rida menjadi daya tarikan kepada pelajar-pelajarnya khususnya di rantau Melayu untuk meneruskan pengajian di al-Azhar. Kepulangan lulusan al-Azhar dan Madrasah al-Da’wah wa al-Irsyad yang diasaskan oleh Rasyid Rida sendiri menyebabkan pengaliran masuk aliran pembaharuan Islam ke rantau Melayu termasuk di Tanah Melayu. Institusi ini menyediakan model terbaik kepada reformis tempatan untuk berkhidmat menyebar idea pembaharuan Islam se kembali ke tanah air.34 Antara tokoh yang menuntut di Mekah dan terpengaruh dengan pemikiran idea pembaharuan Islam Rasyid Rida ialah Haji Mohd Yusuf bin Muhammad yang dikenali sebagai Tok Kenali (1868-1933). Tok Kenali yang belajar di Mekah selama 20 tahun telah terpengaruh dengan idea-idea yang digarapkan dalam majalah al-‘Urwah al-Wuthqa, Majalah al-Manar dan Tafsir al-Manar. Idea pembaharuan Islam yang difahaminya dikembangkan kepada masyarakat Melayu menerusi majalah Pengasoh35 yang berjuang menegakkan unsur-unsur pembaharuan Islam di Tanah Melayu.
        


        
          

        


        
          Melalui para siswa yang belajar di al-Azhar, kitab karangannya dan juga peranan majalah al-Manar (Mercu Suara) yang diterbitkan oleh para pengikut fahaman Abduh itu tersiar di seluruh dunia Islam. Pembaharuan dan Pemikiran Syeikh Muhammad Abduh dilanjutkan oleh murid-murid dan para pengikutnya seperti Syeikh Rasyid Rida. Bagi para pelajar Tanah Melayu yang terdidik di Universiti al-Azhar, mereka terdedah kepada pembaharuan ini terutama pembelaan terhadap agama dan negara yang ditindas oleh penjajah. Syeikh Tahir Jalaluddin misalnya kembali ke tanah air dan menerbitkan majalah al-Imam36.Begitu juga dengan Ustaz Abu Bakar Baqir yang menubuhkan Maahad II Ihya al-Syarif. Melalui madrasah-madrasah inilah pengaruh Syeikh Muhammad Abduh tersebar dan secara tidak langsung menjadi faktor kepada kesedaran umat Islam di Tanah Melayu untuk menuntut kemerdekaan daripada tangan penjajah.
        


        
          

        


        
          Pengaruh Ulama Nusantara


          
            Pelopor awal yang mengembangkan idea pembaharuan Islam di Malaysia ialah seorang tokoh Kaum Muda yang tersohor iaitu Syeikh Tahir Jalaluddin al-Azhari. Beliau mempunyai hubungan yang rapat dengan Syeikh Rasyid Reda. Syeikh Muhammad Tahir Jalaluddin sering berutus surat dengan Syeikh Rasyid Reda sama ada untuk mendapatkan buku-buku yang diterbitkan oleh pencetakan al-Manar atau meminta pendapat beliau berhubung beberapa masalah agama.37 Sekembalinya dari Mesir, Syeikh Tahir Jalaluddin menjalankan kegiatannya di Singapura yang menjadi pusat perhubungan antara Indonesia dan Malaysia. Beliau bersama rakan-rakannya seperti Sayid Syeikh al-Hadi38 menerbitkan majalah al-Imam untuk menyebarkan idea-idea pembaharuan Islam seperti yang tersebar di Mesir. Sayid Syeikh al-Hadi dilantik sebagai pengarang al-Imam dan mereka menerbitkan majalah islah dan sekolah-sekolah di Singapura untuk mendidik orang Melayu mendapat ilmu pengetahuan dan pelajaran. Proses transmisi ini berlaku secara drastik memandangkan majalah al-Imam yang diterbitkan di Singapura itu mempunyai wakil penjualnya di merata tempat di rantau Melayu.
          


          
            

          


          
            Kedatangan ulama dari Indonesia ke Tanah Melayu turut mengembangkan semangat menentang penjajah bagi menuntut kemerdekaan. Antara tokoh yang memainkan peranan meniupkan semangat anti British ialah Tuan Haji Latif Zaki,39 Haji Yunus Medan40 dan Ustaz Abrar Tarmimi41 yang banyak membantu pergerakan yang berpusat di Maahad al Ihya al-Syarif. Begitu juga ulama Syeikh Junid Thlma42 yang melarikan diri daripada ditangkap penjajah oleh Belanda telah berhijrah ke Padang Rengas, Perak. Di Padang Rengas beliau mendirikan Madrasah Diniyan di Kampung Lalang. Di madrasah ini dijadikan pusat gerakan menentang British. Beliau bekerjasama dengan pergerakan anti-British seperti PKMM, API dan AWAS.43
          


          
            

          


          
            Ketokohan ulama kelahiran Melayu seperti Syeikh Daud al-Fatani (1764-1847), Syeikh Abdul Samad al-Palembani, Syeikh Ahmad Zain al-Fatani (1856-1908), Syeikh Ahmad Khatib al-Minangkabawi (1864-1916) berjaya menjadi jambatan perhubungan antara ulama Melayu dengan ulama Timur Tengah serta ulama dunia Islam yang lain. Para ulama Melayu ini juga turut berminat dalam perkembangan semasa politik dunia Islam yang sedang bertiup kencang dalam arus kebangkitan menentang kezaliman penjajahan Barat.44
          

        

      


      
        

      


      
        Pengaruh Gerakan Kemerdekaan di Luar Negara


        
          Gerakan Ikhwanul Muslimin di bawah kepimpinan para ulama reformis seperti al-Hassan al-Banna dan al-Syahid Syed Qutub dapat menanam dan meledakkan semangat gerakan Islam untuk menentang penjajah Barat di bumi Mesir pada waktu itu.45 Hassan al-Banna juga pernah menyeru seluruh umat Islam di seluruh dunia agar kembali kepada perjuangan Islam dan meletakkan Islam sebagai panduan hidup.46 Beliau menambah lagi :
        

      


      
        
          “Aku berhasil melampaui satu tahap dari hidupku di dalam naungan al-Quran dengan keyakinan yang kuat dan teguh bahawa tidak ada kedamaian di bumi tidak ada ketenangan dalam hidup dan tidak ada ketenteraman atas jiwa manusia dan tidak ada keringgian dan keberkatan serta kesucian bagi umur dan tidak ada integrasi antara hukum alam dengan fitrah manusia yang hidup kecuali hanya dengan kembali kepada Allah”47
        

      


      
        Lantaran itu beliau menjadi penggerak Ikhwanul Muslimin untuk memberikan kesedaran terhadap seluruh umat Islam di dunia. Usaha gerakan ini berjaya menambat hati para pemuda serata dunia termasuklah anak-anak Melayu yang menuntut di Mesir ketika itu. Ikhwanul Muslimin berjaya menanamkan semangat jihad Islam untuk menentang penjajah British. Gerakan Ikhwanul Muslimin merupakan sebuah wahana yang menghubungkan masyarakat Melayu dengan dunia Islam. Secara tidak langsung ini memainkan peranan penting dalam mendidik dan membentuk minda masyarakat Melayu.48 Para pelajar yang menamatkan pelajaran di Mesir akhirnya pulang dan cuba mencontohi perjalanan gerakan Ikhwanul Muslimin. Semangat jihad ini diperjuangkan oleh Syeikh Tahir Jalaluddin dan bantu oleh Syeikh Muhammad Salim al-Kalali, Syed Syeikh al-Hadi dan Haji Abbas Muhammad Taha.49 Aliran pemikiran golongan ini kemudiannya diperjuangkan oleh Ustaz Abu Bakar al-Baqir dan Dr. Burhanuddin al-Helmy melalui institusi Maahad II Ihya As-Syarif dan pertubuhan politik Hizbul Muslimin yang cuba mengajak orang Melayu bersatu dan kembali kepada perkembangan pemikiran Melayu Islam dalam mengharungi arus kebangkitan Islam sebenar. Akhirnya timbullah kesedaran kepada masyarakat Melayu untuk bangkit daripada dijajah sebagaimana gerakan Ikhwanul Muslimin menentang penjajah British.
      


      
        

      


      
        
          Di Indonesia, kemerdekaan di Indonesia turut digerakkan oleh para alim ulama. Sarekat Islam diasaskan oleh Omar Said Cokroaminato pada 1912. Parti ini mengadakan kongresnya yang pertama pada 26 Januari 1913 yang dihadiri oleh puluhan ribu penyokongnya. Penjajah Belanda mendapat mesej bahawa gerakan ini akan mencabar kelangsungan kuasanya di Indonesia. Kemunculan Sarekat Islam berjaya memadamkan semangat parochial (kedaerahan) yang dengan sengaja cuba disuburkan oleh Belanda. Akhirnya Sarekat Islam melancarkan tindakan kekerasan menentang Belanda.50 Idea pembaharuan Islam yang dibawa oleh Kaum Muda di Indonesia turut membawa kesan positif kepada umat Islam di Indonesia. Antara tokohnya ialah Syeikh Muhammad Djamil Djambek (1947) yang mendapat pendidikan di Mekah dan merupakan rakan kepada gerakan Muhammadiah dan Thawalib di Sumatera. Begitu juga dengan Haji Abdul Karim Amrullah yang bergiat cergas dalam gerakan islah termasuk mengkritik pendukung adat tradisi klamadi Minangkabau. Gerakan pembaharuan Islam yang dilakukan dengan gigihnya di Sumatera dipanggil Thawalib. Pada mulanya gerakan ini hanya tertumpu pada bidang pendidikan tetapi akhirnya melahirkan sebuah parti politik Islam yang bernama Persatuan Muslimin Indonesia. Selain itu muncul gerakan-gerakan lain seperti Muhammadiah, Pertubuhan al-Islah, Pertubuhan al-Irsyad dan Persatuan Islam (Persis) yang turut memperjuangkan aliran pembaharuan Islam yang amat berpengaruh di Indonesia.51
        


        
          

        


        
          Selain itu perkembangan menuntut kemerdekaan di India turut mempengaruhi mereka. Antara tokoh yang paling menonjol dalam gerakan kemerdekaan di Tanah Melayu ialah dua orang tokoh Kaum Muda yang terkenal iaitu Burhanuddin al-Helmy dan Maulana Abdullah Awang Noh (1905-1947).52 Mereka yang terdidik di India mendapat semangat perjuangan rakyat India menuntut kemerdekaan. Burhanuddin al-Helmy terpengaruh dengan gerakan kemerdekaan yang dibawa oleh Subhash Chanda Bose melalui Liga Kemerdekaan India. Beliau juga terdedah dengan gerakan politik sederhana Mahatha Gandhi serta dapat menghayati gerakan rakyat menuntut kerajaan sendiri yang anti-British. Beliau sering menghadiri rapat umum dan ceramah Mahatma Gandhi serta mengikuti perkembangannya ketika menuntut kebebasan politik bagi India. Justeru, tidak hairanlah dalam kalangan pegawai perisikan British menamakan beliau sebagai ‘Ghandi of Malaya’ iaitu seorang aktivis politik yang menuntut keadilan dan layanan yang baik serta menuntut kemerdekaan dengan cara perundangan.53 Manakala Maulana Abdullah Noh pula yang menuntut selama enam tahun di Deoband dan Lahore turut mendapat sentuhan langsung daripada ulama di sana. Darul Ulom, Deoband merupakan pusat kebangkitan ulama menentang British termasuk Maulana Mahmudul Hassan (1851-1920) yang terkenal sebagai Sheikhul Hind iaitu guru kepada Maulana Ubaidullah Sindi.54 Sekembalinya ke Pasir Puteh Kelantan pada 1938, Maulana Abdullah mengasaskan Madrasah al-Balaghul Mubin dan turut terlibat aktif dalam persada politik tempatan. Beliau dilantik sebagai Ketua Kesatuan Melayu Muda (KMM) ranting Pasir Puteh. Penglibatannya sebagai pejuang antiBritish menyebabkan beliau ditahan oleh British selama empat bulan sehinggalah dibebaskan pada bulan Jun 1946. Selepas dibebaskan Maulana Abdullah menyertai Partai Kebangsaan Melayu Malaya (PKMM) pimpinan Burhanuddin al-Helmy dan beliau turut menjadi ahli Angkatan Pemuda Insaf (API). Dalam tempoh inilah, Maulana Abdullah membawa tokoh-tokoh politik seperti Burhanuddin al-Helmy, Ahmad Boestaman dan Rashid Maidin berceramah di Madrasah al-Balaghul Mubin. Akhirnya PKMM cawangan Pasir Puteh tertubuh dan Maulana Abdullah sendiri dilantik sebagai Ketua PKMM Pasir Puteh. Burhanuddin al-Helmy adalah tokoh yang paling kerap mengunjungi Maulana Abdullah kerana hubungan mereka yang sedia terjalin di India dan juga ketika zaman Jepun.55
        


        
          

        


        
          
            Perkembangan perjuangan gerakan rakyat di Palestin turut mempengaruhi perjuangan Burhanuddin al-Helmy. Pengalaman beliau berkelana di sana turut mempengaruhi perjuangannya. Beliau melawat dan menyaksikan sendiri tindakan politik dan ketenteraan British mewujudkan sebuah negara Israel dengan menafikan hak politik bangsa dan negara Palestin. Burhanuddin al-Helmy dapat menyaksikan sendiri usaha pemusnahan sebuah negara Islam yang tentunya sangat terkesan kepada dirinya sebagai penganut agama Islam yang berjiwa politik. Beliau turut serta dalam satu perarakan menentang Perjanjian Balfour yang membentuk negara Israel. Pada tahun 1936, beliau ditahan beberapa hari oleh British. Ini tentulah menjadi faktor penting kepada sikap politiknya terhadap penjajahan British di Tanah Melayu.56
          

        

      


      
        

      


      
        Faktor Dalaman yang Mempengaruhi Perjuangan Kemerdekaan Kaum Muda


        Peranan Institusi Madrasah sebagai Sistem Pendidikan Islam Moden


        
          Peranan ulama dalam institusi madrasah berjaya melahirkan ramai intelektual Melayu Islam di rantau Nusantara. Sistem pendidikan madrasah amat popular sepertimana institusi pondok dalam kalangan masyarakat Melayu. Melalui institusi ini banyak generasi baru dilahirkan. Generasi baru yang lebih berilmu dan luas pemikiran serta pandangan terhadap alam kehidupan. Malah institusi madrasah lebih berjaya melahirkan aliran-aliran pemikiran Islam di Tanah Melayu yang lebih bersikap terbuka dan rasional sehingga melahirkan kesatuan pemikiran dan perpaduan dalam kalangan umat Melayu Islam di Alam Melayu. Penubuhan madrasah terawal dikesan di Tanah Melayu dilakukan oleh seorang lulusan Universiti al-Azhar iaitu Sheikh Salleh Masri apabila beliau menubuhkan Madrasah al-Masriyah di Tanah Liat, Bukit Mertajam pada 1906.57 Pada peringkat awal, madrasah ini tidak begitu menonjol tetapi pada 1951 menjadi penting kerana mudirnya, Tuan Guru Haji Ahmad Fuad58 (menantu Sheikh Salleh Masri) mengasaskan Persatuan Ulama Se-Malaya yang kemudiannya dikenali sebagai Parti Islam Se-Malaysia (PAS). Di Singapura pula pada 1907, Syed Sheikh al-Hadi membuka Madrasah al-Iqbal. Kemudian Syed Syeikh al-Hadi menubuhkan Madrasah al-Hadi di Melaka (1917) dan Madrasah al-Masyhoor al-Islamiyah di Pulau Pinang pada 1919. Di Perak beberapa pusat pendidikan Kaum Muda dibuka seperti Madrasah Idrisiah, Kuala Kangsar yang diasaskan oleh Sultan Iskandar Syah dan Syeikh Abdullah Maghribi pada 1922. Madrasah ad-Diiniah, Kg Lalang dibuka oleh Sheikh Junid Thola pada 1932, Maahad al-Ihya As-Syarif, Gunung Semanggol diasas oleh Ustaz Abu Bakar al-Baqir pada 1934, dan Madrasah al-Ulum as-Syar’iyyah, Bagan Datok diasas oleh Tuan Guru Mohd Arshad Salleh pada 1937.59
        


        
          

        

      


      
        
          Selain itu, perjuangan Kaum Muda juga dilaksanakan melalui perbincangan agama di masjid-masjid dan penubuhan madrasah-madrasah (sekolah-sekolah agama). Kaum Muda membantu menubuhkan Madrasah al-Iqbal al-Islamiah yang dibuka dengan rasminya pada tahun 1907. Perkara-perkara yang diajarkan di sekolah ini ialah agama Islam, bahasa Arab, British dan Melayu, Matematik, Geografi, Sejarah, Khutbah dan karang-mengarang. Beberapa madrasah yang lain diasaskan oleh Kaum Muda dalam masa yang singkat. Antaranya ialah Madrasah al-Hadi di Melaka (1917) dan Madrasah al-Diniah di Kampung Lalang di Perak (1924).
        


        
          

        


        
          Di Kelantan pula, sistem pengajian Mekah diperkenalkan di Masjid Besar Kota Bharu sebagai Pusat Pengajian Tinggi Islam dan dianggap sebagai universiti pertama di Tanah Melayu.60 Pada 5 Ogos 1917, sistem pendidikan kelas diperkenalkan oleh kerajaan melalui Majlis Agama Islam Kelantan (MAIK) apabila Madrasah Muhammadiyah ditubuhkan. Menjelang Perang Dunia Kedua, hampir semua jajahan di Kelantan ditubuhkan sekolah agama sistem kelas ini. Di Kedah, Maktab Mahmud diasaskan pada 1936. Madrasah Alawiyah diasaskan di Arau, Perlis pada 1926 dan Syeikh Abdullah Fahim menubuhkan Madrasat ad-Daeratul Maarif al-Wathaniyah di Seberang Perai. Di negeri-negeri lain sistem madrasah ini turut berkembang. Selepas Perang Dunia Kedua, sekolah-sekolah agama ini mengambil alih peranan pondok dalam sistem pendidikan Islam di negara ini.
        


        
          

        


        
          Sistem pendidikan Islam di Tanah Melayu yang kebanyakannya pada peringkat sanawi dan memerlukan para pelajar menyambung pengajian ke luar negeri. Kaum Muda mendesak diwujudkan institusi pengajian tinggi Islam di Tanah Melayu. Maahad al-Ihya al-Syarif yang menjadi institusi pendidikan Islam paling terkenal selepas 1945 memperkenalkan kelas Kismu al-Ali dan Takhasus pada 1939 yang setaraf dengan kolej. Bahkan maahad tersebut juga merancang untuk menubuhkan kelas kuliah yang setaraf dengan universiti pada 1941.61 Pada 24 Mac 1948, Majlis Tertinggi Agama (MATA) ditubuhkan dalam satu persidangan di Gunung Semanggol yang antara lain bertujuan untuk menggerakkan umat Islam dalam bidang pendidikan melalui jawatankuasa Badan Kebajikan Pelajaran MATA.
        

      


      
        

      


      
        
          Tokoh-tokoh pengasas madrasah ini seperti Ustaz Abu Bakir, pengasas Maahad al-Ihya al-Syarif, dan Tuan Guru Fuad Hassan, mudir Madrasah al-Masyriyah merupakan golongan Kaum Muda yang berjaya menyemai benih-benih reformis Islam kepada pelajar-pelajar di madrasah masing-masing. Perkembangan madrasah yang begitu pesat antara 1906 hingga 1948 telah melahirkan tokoh-tokoh hebat seperti Dr. Burhanuddin al-Helmy lepasan Madrasah al-Mashoor dan Profesor Zulkifli Muhammad lepasan Maahad II Ihya al-Syarif. Mereka bukan sahaja berjaya menjadi tokoh agama yang hebat tetapi juga sebagai penggerak kesedaran kemerdekaan di Tanah Melayu. Di Kelantan, kewujudan Sekolah Majlis Agama pada 1915 memberi kesan yang begitu besar terhadap kesedaran kebangsaan terhadap dua tokoh terkenalnya iaitu Abdul Kadir Adabi dan As’ad Shukri Muda. Kedua-dua tokoh ini terlibat dalam menubuhkan kelab-kelab Melayu dan juga penerbitan akhbar di samping perbincangan isu-isu politik. Amat jelas sekali kemunculan madrasah yang dipelopori Kaum Muda ini berjaya menyemai bibit kesedaran untuk menuntut kemerdekaan daripada tangan penjajah.
        


        
          

        

      


      
        Islam Sebagai Penggerak Kesedaran Kemerdekaan.


        
          Penjajahan Barat ke atas umat Islam di dunia seperti di negara-negara Afrika, India, Filipina, Indonesia dan Tanah Melayu menyebabkan umat-umat Islam di negara berkenaan ditindas. Penjajah dengan segala pakej kezalimannya turut cuba mengkristianisasikan umat Islam di negara-negara berkenaan. Bertolak daripada itu, muncul kesedaran beragama dalam kalangan ulama dan penuntut-penuntut di Universiti al-Azhar untuk menggerakkan umat Islam di seluruh dunia untuk menentang penjajah ini.
        


        
          

        


        
          Antara mekanisme penting penyebaran idea ini adalah melalui ibadah haji yang merupakan muktamar tahunan umat Islam yang menghimpunkan ratusan ribu umat Islam. Pertemuan umat Islam seluruh dunia ini dimanfaatkan untuk berbincang tentang terjahan budaya kafir. Di Tanah Arab sendiri pemikiran Muhammad Abdul Wahab cukup berpengaruh apatah lagi dengan ideologi besar seperti Jamaluddin Al-Afghani yang mencetuskan revolusi pemikiran dalam menangani kemelut ummah.62
        


        
          

        


        
          Di Tanah Melayu, Kaum Muda menuntut masyarakat Islam agar kembali kepada ajaran Islam sebenar berdasarkan al-Quran dan hadis. Di antara mereka yang giat ialah Syed Sheikh al-Hadi, Sheikh Tahir Jalaluddin dan Haji Abas bin Mohd Taha. Kaum Muda mendakwa kemunduran orang Melayu dalam bidang ekonomi dan sosial adalah kerana tidak mengamalkan ajaran Islam yang sebenar.Mereka berpendapat orang Melayu mencampur adukkan agama Islam dengan adat resam dan kepercayaan lama sehingga bercanggah dengan ajaran Islam. Mereka menggesa orang Melayu kembali kepada ajaran Islam sebenar dan membebaskan bangsa dan negara dari belenggu penjajahan. Kaum Muda sedar bahawa terdapat beberapa faktor yang membantutkan pemikiran dan kemajuan bangsa Melayu. Antaranya:
        

      


      
        
          
            	Kurangnya pemahaman tentang ajaran Islam yang sebenar sebagaimana yang dituntut oleh al-Quran dan hadis.



            	Peranan guru agama dan imam yang tidak menyampaikan ajaran dan menunjukkan kepimpinan yang sewajarnya.


            	Gejala adat-istiadat Melayu yang masih terikat dengan amalan-amalan berunsur Hindu.


            	Peranan penjajah British dengan kerjasama kaum imigran yang memeras sektor ekonomi negara.


            	Sikap bangsa Melayu yang berpuas hati dengan kehidupan sekadarnya.63

          


          
            Faktor di atas membuat Kaum Muda bertindak secara agresif dalam melakukan perubahan untuk kesedaran pemikiran dan pendidikan dalam kalangan masyarakat Melayu.
          

        


        
          
            “Disebabkan Kaum Muda dinafikan peluang menyebarkan pemikiran mereka melalui institusi agama yang rasmi, aktivis gerakan ini menyebarkan pemikiran dengan membuka madrasah-madrasah dan menerbitkan akhbar”.64
          

        


        
          Islam merupakan pemangkin kepada semangat perjuangan menentang penjajah di Tanah Melayu. Pusat penyebaran Islam yang terkenal di peringkat antarabangsa adalah seperti Kelantan yang terkenal dengan jolokan Serambi Mekah. Di negeri Perak ajaran agama Islam turut berkembang khasnya di kawasan utara di daerah Kerian, Gunung Semanggol, Padang Rengas dan Kuala Kangsar. Manakala di kawasan pesisir barat pula ialah Bagan Datoh dan Teluk Anson.65 Lantaran itu tahap kesedaran kesedaran Islam sangat tinggi dalam masyarakat Melayu khasnya di kawasan berkenaan. Perkembangan Islam di sini juga bersesuaian dengan pengaruh Kaum Muda yang sedang melanda Tanah Melayu pada awal abad ke 20. Justeru agama Islam merupakan faktor yang amat penting dalam mencorakkan aliran pemikiran orang Melayu untuk memperjuangkan nasib sendiri agar tidak ditindas dan dipandang hina.66 Keadaan ini secara tidak langsung menimbulkan semangat kepada orang Melayu untuk membebaskan tanah air mereka daripada ditindas oleh penjajah British.

        


        
          

        


        
          Kepesatan Penerbitan Buku, Majalah, Novel dan Aktiviti Terjemahan


          
            Tidak diragukan bahawa idea pembaharuan yang dipelopori oleh Syed Jamaluddin al-Afghani (1838-1887M) bersama muridnya Muhammad Abduh (1849-1905M) sangat besar pengaruhnya terhadap dunia Islam. Sebagai tokoh besar, mereka menyebarkan idea pemikiran mereka melalui kuliah, ceramah dan juga melalui penulisan. Mereka menyeru kepada umat Islam supaya kembali kepada ajaran Islam dan bangun menentang penjajah. Muhammad Abduh juga berpandangan bahawa umat Islam akan dapat bersatu hanya dengan cara mengikuti prinsip-prinsip Islam yang benar dan meninggalkan bidaah serta khurafat yang umumnya dianggap sebahagian dari ajaran agama. Beliau juga berpendapat cara yang paling berkesan untuk menjawab tentangan Barat adalah dengan memanfaatkan ilmu dan teknologi untuk kemajuan masyarakat Islam sambil memegang teguh sumber-sumber ajaran Islam yang asli.67
          


          
            

          


          
            Justeru, untuk mengembangkan pemikiran mereka, majalah al-Irwah al Wuthqi atau al Manar diterbitkan untuk menyedarkan masyarakat Islam tentang perlunya perubahan dalam kehidupan. Dalam majalah ini terdapat artikel-artikel yang yang merangsang untuk berfikir, membasmi kejumudan dalam masyarakat. Majalah-majalah ini berjaya mempengaruhi umat Islam di Mesir termasuk para pelajar Tanah Melayu yang menuntut di sana. Sekembalinya ke Tanah Melayu mereka turut menggunakan media yang sama untuk menyedarkan masyarakat Melayu. Di Tanah Melayu pula, Syeikh Syed al-Hadi memanaskan bibit-bibit perjuangan Kaum Muda melalui majalah al-Imam yang muncul pada bulan Julai 1906 di Singapura. Tujuan al-Imam ialah untuk untuk mengingatkan mana yang lalai dan menyedarkan mana yang tidur, menunjukkan mana yang sesat, menyampaikan suara yang menyeru dengan kebajikan kepada mereka itu (orang Melayu).
          


          
            

          


          
            Al-Imam menyeru orang Melayu supaya bersatu untuk kepentingan bersama. Majalah ini juga membangkitkan perkara kemunduran orang Melayu dan penguasaan kehidupan mereka oleh kaum-kaum lain. Dalam aspek sosial, al-Imam memberi perhatian yang serius dengan mengkritik, mencadangkan dan menganjurkan pelbagai gagasan untuk menempa kemajuan bangsa Melayu. Menurut Abdul Aziz bin Mat Ton ( 2001), al-Imam memang menitikberatkan masalah sosial, ekonomi dan politik. Pendapat Kaum Muda juga disiarkan melalui lain-lain akhbar dan majalah seperti Neracha (Singapura, 1911-15), Al- Ikhwan (Pulau Pinang, 1926-31), Saudara (Pulau Pinang, 1928-41) dan Idaran Zaman (Pulau Pinang,1925-30).
          


          
            

          


          
            Selain penerbitan akhbar, Syeikh Syed al-Hadi turut menerbitkan buku-buku dan majalah seperti Tarikh al-Islam, al-Ikhwan, Saudara dan Hikayat Faridah Hanum. Dalam bidang penterjemahan pula, karya-karya ulama islah dari Timur Tengah turut menyumbang ke arah kesedaran umat Melayu ke arah pembaharuan Islam yang meliputi segala aspek kehidupan. Contohnya Syeikh Syed Al-Hadi menerbitkan terjemahan karya-karya Muhammad Abduh seperti Tafsir al-Fatihah, Tafsir Jus Amma, Agama Islam dan Akal. Abdullah Basmeh dan Jaafar Albar turut menterjemah sebuah tulisan Rasyid Rida yang bertajuk Wakil Rakyat dalam Islam.68 Usaha penerbitan akhbar, majalah, buku-buku dan penterjemahan yang dilakukan oleh tokoh Kaum Muda seperti ini menyebabkan aliran pembaharuan yang dibawa mereka tersebar pantas ke dalam masyarakat Melayu dan memberi kesedaran kepada orang Melayu untuk bangun dari tidur. Atas kesedaran inilah akhirnya lahir bibit-bibit untuk memerdekakan Tanah Melayu dari cengkaman penjajahan British.
          

        


        
          

        


        
          Gerakan Kaum Muda dalam Perjuangan Kemerdekaan


          
            Penjelmaan Kaum Muda dalam politik mula kelihatan hanya dalam tahun 1920-an, walaupun implikasi politik sudah terdapat dalam cita-cita pembaharuan sebelumnya. Semua ini dapat dilihat dalam dua majalah yang diterbitkan di luar Malaya oleh pelajar Melayu dan Indonesia di Universiti Azhar di Mesir, iaitu Seruan Azhar, 1925-28 (memberi cahaya dan sinar kepada tanah airnya) dan Pilehan Timour. Akhbar Seruan Azhar ini dibiaya oleh seorang pelajar Tanah Melayu yang kaya, Haji Othman Abdullah. majalah ini wujud sehingga 1928 kerana mengalami masalah kewangan. Kedua-dua majalah ini diharamkan oleh Belanda di Indonesia tetapi dibenarkan beredar dengan bebas di Negeri-Negeri Selat sepanjang hayatnya. Walaupun majalah ini banyak menumpukan soal keagamaan tetapi kemunculannya buat pertama kali di Tanah Melayu amat dirasakan. Semangat baru dan keberanian yang dibawa dalam tulisan-tulisannya secara terang-terang menyentuh soal politik. Ini berkisar di sekitar tiga konsep utama, Pan-Islamisme, Pan-Malayanisme (Penyatuan Indonesia dan Tanah Melayu) dan Nasionalisme anti-kolonial.69
          

        


        
          

        


        
          Seruan pembaharuan atau tajdid yang dibawa oleh Kaum Muda tertumpu pada beberapa aspek tertentu seperti masalah kefahaman Islam, pendidikan, masalah ekonomi dan politik. Walau bagaimanapun dari sudut kepartian, tidak semua tokoh reformis Kaum Muda terlibat dengan gerakan kepartian menuju kemerdekaan. Antara tokoh Kaum Muda yang terlibat mewarnai politik Tanah air ialah seperti Maulana Abdullah Noh di Kelantan, Ustaz Abu Bakar Bakir, Burhanuddin al-Helmy dan Zulkifli Muhammad dari Perak. Semangat yang dipelopori oleh Kaum Muda ini berjaya membangkitkan semangat menentang British di Tanah Melayu. Kaum Muda yang rata-rata berpendidikan Timur Tengah pulang berbekalkan semangat menentang penjajah. Usaha mereka berjaya membangkitkan gerakan-gerakan Islam yang berbau politik di Tanah Melayu khususnya di Perak. Ustaz Abu Bakar al-Bakir menubuhkan Hizbul Muslimin yang merupakan pendukung aliran Kaum Muda. Hizbul Muslimin ditubuhkan pada 14 Mac 1948 pada hari kedua persidangan MATA (Majlis Tertinggi Agama Islam) yang diadakan di Madrasah II Ihya al-Syariff Gunung Semanggol. Antara resolusi penting persidangan itu ialah penubuhan Hizbul Muslimin sebagai satu parti yang akan bekerja untuk mengawasi dan memajukan politik orang Melayu, Islam. UMNO dikatakan tidak memainkan peranan yang sewajarnya dalam menjaga kepentingan Islam. Dengan itu sebuah parti yang berlandaskan Islam dari segi falsafah dan penekanan adalah wajar ditubuhkan. Burhanuddin al-Helmy terlibat dalam penubuhan Hizbul Muslimin iaitu tersebut sebagai tenaga penyokong dan penyumbang idea yang penting. Beliau menghadiri persidangan itu sebagai seorang yang berpendidikan agama dan kawan rapat Ustaz Abu Bakar al-Bakir, pengetua dan pengurus madrasah. Burhanuddin al-Helmy diakui oleh Ustaz Abu Bakar al-Baqir sebagai seorang yang bertanggungjawab dalam melahirkan idea penubuhan parti Islam. Ini kerana beliau cukup yakin bahawa:
        


        
          
            “Akan lahir sebuah parti yang berteraskan Islam kerana umat Melayu hanya akan langsung hidup berkeyakinan se agama dan tatasusila warisannya dijamin”.70
          

        


        
          Burhanuddin al-Helmy sebagai seorang yang berorientasikan Islam dan menghayati falsafah akidah Islam sedar bahawa hanya sebuah parti Islam yang benar-benar menghayati ajaran dan kehendak Islam yang akan menjadi pilihan orang Melayu. Idea dan strategi politiknya menyebabkan Burhanuddin al-Helmy terlibat dalam proses penubuhan Hizbul Muslimin sepenuhnya. Beliau menanamkan hasrat politiknya yang jelas iaitu mahu menjadikan parti yang bakal ditubuhkan itu sebagai satu alat mencapai cita-cita suci orang Melayu iaitu kemerdekaan tanah air. Beliau menyentuh soal perubahan yang semestinya berlaku dalam golongan alim ulama di Tanah Melayu ini kerana ini akan memberi evolusi baharu juga dalam lapangan masyarakat, pelajaran dan ekonomi serta akhirnya menuju cita-cita murni dan suci. Cita-cita suci itu tidak lain daripada kemerdekaan dan kemajuan bangsa, tanah air dan agama. Persekutuan Tanah Melayu yang terbentuk pada 1 Februari 1948 belum menentukan kemerdekaan yang diingini. Penubuhan Hizbul Muslimin menjadi satu pentas baru bagi Burhanuddin al-Helmy mencari pengaruh di samping meneruskan dasar perjuangan mereka dalam kalangan orang Melayu. Kekuatan PKMM, API, PUTERA dan gabungan AMCJA dan Parti Komunis Malaya mula merosot dengan begitu jelas sekali akibat dari pengisytiharan Persekutuan 1948 pada bulan Februari 1948. Dengan pengisytiharan itu, segala usaha golongan radikal Melayu dan bukan Melayu termasuk Parti Komunis Malaya untuk melemahkan UMNO dan British tidak berkesan. PKMM, API dan golongan Melayu dalam Parti Komunis Malaya mencari jalan lain yang masih terbuka untuk bergerak dan mereka memilih Hizbul Muslimin sebagai pilihan mereka. Kerjasama dengan golongan agama ini juga satu penerusan kepada usaha menuntut kemerdekaan kerana kebanyakan ahli PKMM, API, BATAS, AWAS sebahagian besarnya terdiri daripada penuntut sekolah agama termasuklah dari Maahad II Ihya al-Syarif. Penglibatan Burhanuddin al-Helmy dalam Hizbul Muslimin memang jelas sekali. Beliau dilantik sebagai salah seorang penggubal undang-undang dasar parti berkenaan bersama-sama dengan Ustaz Abu Bakar, Abrab Tamimi, Daud Jamil, Hj Ariffin, Osman Hamzah, Mohd Asri Muda dan beberapa orang yang lain. Beliau menanam hasrat politiknya yang cukup jelas untuk menjadikan parti Hizbul Muslimin menjadi satu alat mencapai cita-cita suci orang Melayu iaitu kemerdekaan tanah air.
        


        
          
            “Beliau menyentuh soal perubahan-perubahan yang semestinya berlaku dalam golongan alim ulama di Tanah Melayu ini kerana ia akan memberi evolusi baharu juga dalam lapangan masyarakat, pelajaran dan ekonomi serta akhirnya menuju cita-cita murni dan suci. Cita-cita suci ini tidak lainlah daripada kemerdekaan dan kemajuan bangsa, tanah air dan agama. Persekutuan Tanah Melayu yang terbentuk pada 1 Februari tahun itu belum menentukan kemerdekaan yang diingini.”71
          

        


        
          
            Kenyataan di atas melambangkan penglibatan Burhanuddin al-Helmy yang mendalam dengan cita-cita parti tersebut. Salah satu cita-cita parti itu ialah ingin menubuhkan Darul Islam di Tanah Melayu. Ini bermakna pertubuhan Hizbul Muslimin bertujuan untuk melahirkan sebuah negara yang bersifat Islam dengan menggunakan segala hukum-hakam dan keperibadiannya. Hizbul Muslimin bukan sahaja berkembang di negeri Perak tetapi juga berjaya menyemarakkan sokongan rakyat dari seluruh tanah air yang cintakan perjuangan Islam untuk membela bangsa Melayu yang beragam Islam. Kehadiran Hizbul Muslimin dalam arus politik Tanah Melayu tidak disenangi pihak British dan juga golongan elit Melayu / UMNO. Lantaran itu Dato Onn pernah mengeluarkan kenyataan pada 26 April 1948:
          

        


        
          
            “Saya tidak melarang tetapi saya tidak sudi membenarkan (orang UMNO ke sidang Gunung Semanggol). Bahaya dari Gunung itu masih ada lagi dan ditambah pula satu bahaya lagi ( Hizbul Muslimin) yang tumbuh dari tanah dan menjalar akarnya (pergerakan HM) supaya orang Melayu terhapus dan terjatuh kerana benar-benarnya parti Islam itu merah.72
          


          
            
              Akhirnya hayat Hizbul Muslimin tidak lama kerana diharamkan melalui pengisytiharan darurat pada 18 Jun 1948 dan penguatkuasaan Akta Darurat 1948 untuk membendung kebangkitan rakyat. Dengan menggunakan akta tersebut, ramailah para pemimpin Hizbul Muslimin ditangkap dan dipenjarakan sehingga tiada yang tinggal untuk memimpin Hizbul Muslimin pada waktu tersebut. Antara mereka yang ditangkap ialah Ustaz Abu Bakar al-Baqir, Ustaz Abrar Tarmimi dan juga Ustaz Abdul Rauf Nur pada 29 Julai 1948. Kemudiannya Ustaz Abdul Wahab, Muhammad Abas, Mohd Nor Hj Moktar dan Abdullah Hakim turut menerima nasib yang sama.73 Burhanuddin al-Helmy tidak ditangkap ketika itu sehinggalah pada Disember 1950, beliau ditangkap dalam kes Natrah di Singapura selama tiga tahun.74 Namun perjuangan Kaum Muda untuk menggerakkan kesedaran tidak terhenti di situ sahaja. Sebahagian daripada guru-guru agama yang masih tinggal di Maahad II Ihya al-Syarif meneruskan perjuangan menuntut kemerdekaan melalui UMNO. Antaranya ialah Tuan Hj Ahmad Fuad Hassan yang memimpin Biro Agama dalam UMNO pada 1951. Bertitik tolak dari situ lahirlah Persatuan Ulama Se-Malaya yang dipimpin oleh beliau. Kemudian apabila memikirkan betapa perlunya sebuah pergerakan politik Islam di Tanah Melayu bagi mengimbangi perkembangan politik semasa demi Islam, maka namanya ditukar kepada Parti Islam Se-Malaya (PAS) dan kedudukannya bebas dan terpisah dari UMNO.75
            


            
              

            


            
              Penubuhan PAS bermula dari inspirasi perjuangan Hizbul Muslimin dan penglibatan beberapa aktivis yang berjuang di dalamnya. Mereka secara tidak langsung membantu Tuan Haji Fuad Hassan menubuhkan sebuah parti politik Islam. Bermula dari persidangan Alim Ulama pertama dan kedua yang bersetuju untuk membentuk sebuah parti politik yang bebas dari UMNO. Atas cadangan Ustaz Othman Hamzah dan Mohd Azam dari Terengganu maka nama Persatuan Ulama ditukarkan kepada Persatuan Islam Se-Malaya (PAS).76 Menurut pandangan Prof Zulkifli Muhammad selaku tokoh Kaum Muda yang juga Timbalan Dipertua PAS pada tahun 1957, secara tegas menyarankan agar keseluruhan orang Melayu mesti bangkit menentang segala bentuk penjajahan. Beliau mendakwa perjuangan menentang penjajah merupakan satu tuntutan kepada umat Islam. Kenyataan beliau adalah seperti berikut :
            

          


          
            
              “Salah besar hukumnya bagi orang Islam duduk di bawah penjajahan asing oleh orang yang tidak seagama dengannya. Sebab itu umat Islam adalah diwajibkan oleh tuhan-Nya memperjuangkan kemerdekaan bagi melepaskan dirinya dari ikatan penjajahan oleh orang yang tidak sekeyakinan dengannya. Jadi nyatalah bahawa memperjuangkan kemerdekaan itu bagi umat Islam bukan saja merupakan kewajipan politik semata-mata tetapi lebih dari itu merupakan perintah agama, perintah tuhan yang mesti dijunjung dan dilaksanakan”.77
            

          


          
            Kenyataan ini jelas menunjukkan semangat kesedaran kemerdekaan yang dipelopori oleh Kaum Muda berjaya membangkitkan kesedaran dan semangat menentang penjajah di Tanah Melayu. Kaum Muda yang rata-rata berpendidikan agama pulang dengan berbekalkan semangat reformasi Islam untuk menyambung perjuangan Ikhwanul Muslimin menentang penjajah British demi menuntut kemerdekaan. Melalui madrasah yang dipelopori oleh Kaum Muda ini berjaya melahirkan ramai tokoh politik tanah air yang turut menggerakkan semangat kemerdekaan di Tanah Melayu seperti Burhanuddin al-Helmy, Zulkifli Muhammad, dan juga Ustaz Othman Hamzah78 Ahmad Fuad Hassan yang menubuhkan Parti Islam Se-Malaysia (PAS).

          


          
            

          


          
            Kesimpulan


            
              Perjuangan Kaum Muda untuk menuntut kemerdekaan di Tanah Melayu turut didukung oleh para alim ulama yang mendapat inspirasi dari ulama Timur Tengah, India dan Indonesia. Mereka berjuang dengan semangat jihad untuk mengubah pemikiran orang Melayu agar bangun daripada alam penjajahan baik dalam bidang ekonomi, sosial mahupun politik. Walaupun perjuangan mereka tidak mendapat kerjasama yang sepenuhnya dari orang Melayu dan pemerintah tempatan tetapi sumbangan mereka untuk menggerakkan masyarakat Melayu agar bangkit menentang penjajahan tidak boleh dinafikan. Pemimpin-pemimpin Kaum Muda yang ditangkap dan dipenjara oleh penjajah merupakan bukti yang menunjukkan kehadiran mereka dalam pentas politik Tanah Melayu menjadi ancaman kepada British.
            


            
              

            


            
              Sumbangan mereka tidak ternilai harganya walaupun terpaksa membayar harga yang amat mahal demi membebaskan tanah air dari cengkaman penjajahan. Sewajarnya hasil usaha Kaum Muda ini turut dinilai dalam lipatan sejarah sebagai pejuang kemerdekaan yang sebaris dengan tokoh-tokoh kemerdekaan negara yang seringkali dihargai jasa mereka menjelang hari kemerdekaan di negara ini.

      Pengenalan


      
        O.T. Dussek (Oman Theodore Dussek) berketurunan Inggeris-German, dilahirkan pada 16.11.1886 di Greenwichlm.1Ayahnya merupakan seorang pengimport balak. Dussek dibesarkan di Surrey, England dan berkelulusan ijazah B.A. dari University of London pada tahun 1910. Sebelum datang ke Tanah Melayu, O.T. Dussek menjadi guru di Uttoxeter Allyne’s Grammar School, England dari tahun 1909 hingga 1911.2Beliau mula memasuki perkhidmatan pendidikan di Straits Settlement dan Federated Malay States pada 12.1.1912 sebagai Guru Penolong di Sekolah Tinggi Melaka, kemudiannya dilantik sebagai Nazir Sekolah-Sekolah Melaka. Beliau kemudian menjadi pengetua ketiga Malacca Training College (MTC) dari tahun 1915 sehingga 1922 apabila MTC ditutup. Setelah Sultan Idris Training College (SITC), Tanjong Malim dibuka dengan rasminya pada 29.11.1922, beliau diambil menjadi pengetua pertama, merangkap Penolong Pengarah Pelajaran (Melayu) dari tahun 1922 hingga 1936.3Pada bulan September 1936, beliau bercuti panjang dan pulang ke England, kemudian terus dibersarakan oleh kolonial British. Beliau kemudian menjadi Pengelola Ilmu Mengajar di Eastbourne College, University of London sebelum meninggal dunia pada tahun 1965.4Kediamannya yang terakhir di Goodwins, Copthorne, Sussex, England.5Bertugas selama lapan tahun di MTC dan 14 tahun di SITC sebagai pengetua, beliau telah membawa perubahan besar dalam sistem pendidikan vernakular Melayu di Tanah Melayu. Vernakular bermaksud ‘bahasa pengantar ialah bahasa ibunda.’
      


      
        

      


      
        Pengetua di MTC


        
          Dussek memulakan tugas di MTC pada 30.3.19156sebagai Pengetua, merangkap Supt. Vernacular School, Melaka. Beliau merupakan pengetua ketiga selepas S.E. Codrington (1900-1906) dan HLM.T. Clark (1906-1915).7Penubuhan MTC diusahakan oleh R.J. Wilkinson yang menjadi Pemangku Nazir Sekolah-Sekolah Negeri-Negeri Selat dan dirasmikan olehnya pada 1 Mac 1900.8
        


        
          

        


        
          Semasa O.T. Dussek memangku jawatan sebagai pengetua di MTC, beliau mengadu tentang tahap pelajaran dan latihan yang amat mengecewakan. Bukan sahaja undang-undang dan pelajaran Melayu buruk sekali pada waktu itu, tetapi sebahagian besar daripada pelatihnya tidak pandai menulis dan membaca. Tidak ada buku-buku bacaan selain daripada Hikayat Abdullah dan Sejarah Melayu.9Keadaan yang menyedihkan kerana kekurangan buku-buku teks di MTC untuk guru-guru Melayu mengajar, turut mendorong O.T. Dussek memperbaiki pendidikan Melayu. Lawatannya ke sekolah-sekolah Melayu menyebabkan beliau terdedah kepada kekurangan mutu pelajaran, kelemahan disiplin dan kekurangan buku-buku bacaan. Kehadiran murid-murid di sekolah tidak tetap dan sukar pula hendak mengekalkan guru-gurunya yang bergaji kecil.
        


        
          

        


        
          Sebelum Perang Dunia meletus, harga getah melambung tinggi dan ramai daripada murid mahupun guru mendapati lebih seronok dan beruntung meninggalkan sekolah serta bekerja di ladang-ladang besar dan kebun-kebun.10Oleh itu, sebaik sahaja beliau dilantik sebagai pengetua MTC pada tahun 1915, kesemua kelemahan itu telah mendapat perhatian daripada beliau.
        


        
          

        


        
          Menurut Dussek, tujuan beliau memilih untuk berkhidmat di dalam Jabatan Pelajaran Melayu kerana katanya:
        

      


      
        
          “I was in Malacca, strong Malay centre, and I like the Malays. I became interested in the Language. I beliave in Boarding Schools and dislike day-school work. Hence the only possible job for me was the Malay College, Malacca ...”11
        

      


      
        
          Cintanya kepada bahasa Melayu dibuktikan bukan hanya dengan kata-kata, tetapi melalui tindakannya mempelajari bahasa itu dan mengambil Peperiksaan Akhir Bahasa Melayu pada 26.1.1914 di bawah Bonus Scheme.12Beliau lulus peperiksaan tersebut. Setelah itu beliau turut sama mengajar pelajaran dalam bahasa Melayu.
        


        
          

        


        
          Langkah utama yang diambil setelah menjadi Pengetua MTC ialah menggalakkan guru-gurunya menulis buku yang boleh dijadikan teks, terutamanya tentang tatabahasa Melayu. Bagi O.T. Dussek, kekuatan guru-guru sekolah Melayu mestilah terletak pada pengajaran bahasa Melayu yang betul dan penuh disiplin. Beliau memberi galakan kepada Cikgu Md Hashim bin Haji Talib untuk menghasilkan buku Kitab Pelita Mengarang, kemudiannya menjadi panduan guru-guru untuk mengajar bahasa Melayu yang baik di sekolah-sekolah vernakular Melayu sebelum adanya buku tulisan Za’ba pada tahun 1940-an.13O.T. Dussek juga mengarahkan Cikgu Md Hashim bin Haji Talib menyusun buku tentang kaedah mengajar berjudul Kitab Pedoman Guru. Buku ini menjadi sumber rujukan yang utama dan penting untuk mata pelajaran Ilmu Latihan Mengajar di MTC.
        


        
          

        


        
          Apabila Winstedt dilantik memenjadi Penolong Pengarah Pelajaran (Melayu) dalam tahun 1916, Dussek mengemukakan pendapatnya supaya membesarkan lagi, dan sebaik-baiknya memusatkan usaha melatih guru-guru dengan memberi kursus pelajaran yang lebih banyak dan cekap. Dengan ini, beliau dapat mempelbagaikan dan menambahkan lagi mata pelajaran di MTC. Walaupun Laporan Winstedt 1917 memberi peluang itu, tetapi dengan perancangan O.T. Dussek, mata pelajaran Sejarah, Ilmu Alam, Ilmu Bumi dan Ilmu Hisab yang lebih baik dan diajar oleh beliau sendiri diperkenalkan. Beliau sendiri aktif mengarang atau menterjemah buku-buku seperti Kitab Hisab I-IV, Kitab Ilmu Alam I-V, Kitab Ilmu Geometri, Hikayat Pelandok, Permata Kali, Macbeth dan A Graduated Malay Reader. Beliau juga membawa masuk lebih ramai murid lulusan maktab ini untuk menjadi tenaga pengajarnya.
        


        
          

        


        
          O.T. Dussek amat mengambil perhatian tentang agama, disiplin, kelakuan, pakaian, kebersihan dan organisasi penuntut dan guru-guru di maktab ini. Beliau menentukan pengajian di MTC mengikut hari dan tahun Islam memandangkan semua penuntutnya beragama Islam.14Beliau juga meletakkan dasar kebersihan yang sangat nyata dengan menggalakkan penuntut memakai kasut atau alas kaki ke maktab. Amalan ini untuk menunjukkan mereka telah mendapat pendidikan yang lebih baik dan boleh mengubah kehidupan mereka, berbanding dengan murid-murid yang bersekolah di kampung-kampung kebanyakannya masih “berkaki ayam.”15
        


        
          

        


        
          Beliau sering kali mengajak Ketua Penuntut maktab melawat ke sekolah-sekolah Melayu di kampung dan memintanya mengajar untuk memberi pendedahan dan menjadikan contoh guru yang baik kepada orang kampung. Beliau juga berjaya menanam rasa hormat menghormati dalam kalangan penuntut dan menggunakan gelaran “Encik” kepada setiap penuntut di MTC.16Panggilan ini diteruskan setelah beliau bertukar ke SITC. Beliau amat disenangi dan disukai oleh penuntut-penuntut dan guru-guru maktab ini. MTC membina diri dan menjadi asas kecintaannya kepada pendidikan vernakular Melayu. Beliau mendesak British supaya lebih bersungguh-sungguh menyediakan guru-guru yang terlatih untuk sekolah-sekolah Melayu. Menurut W.R. Roff, Dussek mungkin turut bertanggungjawab mengemukakan cadangan dalam Laporan Winstedt supaya memperbesarkan institusi pendidikan untuk orang Melayu dan galakan diberikan supaya pelajaran kesusasteraan yang berdasarkan bahasa dan kesusasteraan Melayu berkembang.17Desakannya dan keperluan yang semakin bertambah kerana banyaknya sekolah Melayu yang tumbuh di luar kota, menyebabkan SITC ditubuhkan.
        

      


      
        
          

        


        Pengetua di SITC


        
          SITC merupakan tempat pengumpulan dan penyatuan cerdik pandai Melayu golongan bawahan dari seluruh Tanah Melayu. Sebagai golongan bawahan, mereka kebanyakannya terdiri daripada anak-anak petani, nelayan, buruh dan pekedai kecil yang tidak berpeluang belajar di sekolah Inggeris. O.T. Dussek dilantik menjadi pengetua yang pertama iaitu dari tahun 1922 hingga 1936. Harapan tinggi O.T. Dussek terhadap SITC bermula sejak hari penubuhannya lagi iaitu pada 29.11.1922, apabila Sir W. George Maxwell, Ketua Setiausaha Kerajaan Negeri-Negeri Melayu Bersekutu menyampaikan ucapan perasmiannya. Ucapan Maxwell dibalas oleh O.T. Dussek sebagai pengetua dalam buku Chendera Mata SITC 1954 dilaporkan seperti berikut:
        

      


      
        
          “Uchapan tuan ini telah pun di-balas oleh Pengetua College ia-itu O.T. Dussek dengan berbanyak2 menguchapkan terima kaseh dan di-harap College ini akan hidup kekal selama-lamanya serta sentiasa menabor budi dan berbakti kapada bangsa dan tanah ayer-nya sendiri, juga di-harap akan menjadi sa-buah College Bahasa Melayu yang teragong sa-kali dalam dunia.”18
        

      


      
        
          Harapan O.T. Dussek tinggi menggunung terhadap kolej yang dicinta sepenuh jiwanya, SITC. Beliau inginkan SITC terus berkembang dalam sistem pendidikan vernakular Melayu untuk memajukan anak bangsa Melayu supaya setanding dengan bangsanya, Inggeris. Walaupun beliau seorang Inggeris, tetapi beliau mempunyai pendapat dan pegangan yang ikhlas kepada perkembangan dan kemajuan pendidikan vernakular Melayu. Beliau mula mencintai bahasa Melayu setelah berkhidmat sebagai pentadbir dalam kerajaan kolonial British sejak memasuki perkhidmatan pendidikan di S.S. dan F.M.S. pada tahun 1912 lagi, sebagai Guru Penolong di Sekolah Tinggi Melaka. Hatinya mula tertambat oleh bahasa Melayu semasa menghadiri persembahan opera (bangsawan) Melayu yang disaksikannya di Alor Gajah, Jasin dan Merlimau.19Itulah titik tolak atau ‘turning point’ kecintaan O.T.Dussek terhadap bahasa Melayu.
        


        
          

        


        
          Dalam buku Chendera Mata SITC tahun 1923, beliau dilaporkan berkata kepada penuntut-penuntut SITC: “Ketahuilah oleh kamu semua! Kemajuan bangsa Melayu adalah terletak di tangan kamu sendiri.”20Dalam tahun 1924, beliau menyeru kepada penuntut-penuntut maktab agar bekerja untuk meningkatkan ekonomi keluarga dengan cara bertukang, menyirat, bertukang emas dan perak demi untuk kemajuan kaum peribumi.21
        


        
          

        


        
          O.T. Dussek tidak jemu membentuk pemikiran para penuntut maktab agar sentiasa mengkaji, mempelajari dan berusaha memajukan bahasa dan bangsa Melayu. Ini dinyatakannya dalam ucapan beliau dalam suatu majlis konvokesyen SITC pada tahun 1935:
        


        
          
            “Your language is, I believe, spoken by some 70 millions of people. It forms one of the largerst language groups in the world. Do not forget that fact. Cultivate your language; strive to raise it to the position it deserves amongst world languages. If the prestage of your language raises, so in equal measure rises the prestige of your race.”22
          

        


        
          
            Ucapan O.T. Dussek selalunya menarik perhatian daripada para penuntut maktab di samping ucapan daripada Cikgu Ahmad Bakhtiar, Za’ba, Abdul Hamid Abdul dan Harun Aminurrashid. Hinggakan setiap kali tokoh-tokoh ini membuat syarahan, dewan besar SITC penuh sesak dengan penuntut sehingga melimpah ruah sampai keluar.23

          


          
            

          

        


        
          
            O.T. Dussek merupakan orang yang ikhlas dalam memperjuangkan pendidikan vernakular Melayu terutamanya di kawasan-kawasan luar bandar. Dalam suratnya kepada W.R. Roff, beliau menjelaskan:
          

        


        
          
            
              “I think I can say that our aim was to educate the rural population in a suitable rural manner and equip them to continue to live a useful, happy rural life. Gradually to raise the standard of the schools until they reach secondary level. Educate the teachers as well as train them. Leter when the schools were good and S.I.T.C. was going strong My aim was: Long Term:- Malay to be language of Govt. Immediate (a) Local govt. in the districts to be carried out in Malay, thus providing some suitable outlet for the brighter boys in the schools. This was never done in my time. (b) So that Malays should not be excluded.”24
            

          


          
            O.T. Dussek menyedari kebanyakan penuntut di SITC tidak tahu berbahasa Inggeris, maka atas inisiatifnya, buku-buku terbitan Balai Pustaka di Batavia dipesan untuk menambahkan jumlah bahan bacaan. Dengan berbuat demikian dapatlah novel pertama Indonesia Azab dan Sengsara karya Merari Siregara dan kemudian diikuti dengan Siti Noerbaja dan Melati van Agam oleh Marah Roesli, Salah Pilih oleh Noer Soetan Iskandar, Salah Asoehan oleh Abdoel Moeis di samping majalah bulanan Sri Poestaka yang kemudian digantikan oleh Pandji Poestaka yang lebih beraneka ragam rencana di dalamnya. Beliau juga mengarahkan pihak perpustakaan SIT pada masa itu lebih dikenali sebagai Khutub Khanah Tuan Dussek, membuat langganan akhbar-akhbar Soeloeh Ra’jat Indonesia, Semangat Islam, Bintang Timoer dan Bintang Hindia.25

          


          
            

          


          
            O.T. Dussek merupakan penggerak jati diri Melayu, beliau seharusnya diberi pujian dan penghargaan. Melalui ucapan dan penulisannya, beliau seringkali mengakhiri ucapannya dengan laungan “Bangkitlah Melayu!, Bangkitlah Melayu!”26Cabarannya ini telah membangkitkan semangat cintakan bangsa dan tanah air dalam kalangan guru-guru Melayu seperti Abdul Hadi Haji Hassan, Ahmad Bakhtiar, Buyung Adil dan Harun Aminurrashid. Semangat ini juga tertanam dalam hati nurani pelajar-pelajar, membara sehingga membawa kepada tersemainya bibit-bibit anti-British dalam kalangan mereka yang akhirnya muncul sebagai pejuang kemerdekaan negara seperti Ibrahim Yaacob dan Abdul Karim Rashid (SITC 1929-1931).
          


          
            

          

        


        
          Pejabat Karang Mengarang SITC


          
            Sekembali O.T. Dussek dari melawat Balai Pustaka di Indonesia pada tahun 1915, beliau dan Za’ba menubuhkan sebuah Badan Menterjemah, kemudiannya dikenali sebagai Pejabat Karang Mengarang (PKM) yang menjadi satu jabatan di SITC. Munurut O.T. Dussek, tujuan utama PKM ini ditubuhkan ialah untuk:
          

        


        
          
            “(i) To press on with maximum publication of school books and also of general literature for the public at large. (ii) To edit and publish several journals some to be illustrated. (iii) To start travelling book-shopes and libraries as soon as we had enough material...”27
          

        


        
          Langkah penting yang dibuat oleh beliau ialah menggalakkan guru-guru SITC menulis buku yang boleh dijadikan teks dalam bahasa Melayu. Bagi beliau, kekuatan guru-guru sekolah Melayu mestilah terletak kepada pengajaran bahasa Melayu dengan betul dan tertib. Beliau berhasrat meninggikan taraf pendidikan sekolah anak negeri secara beransur-ansur sehingga dapat pula anak Melayu menyembung pelajaran di peringkat menengah. Beliau mengharapkan suatu hari nanti bahasa Melayu akan menjadi bahasa pemerintah di peringkat setempat dan akhirnya di peringkat negeri, seterusnya peluang pendidikan terbuka luas kepada murid-murid yang terpandai di sekolah-sekolah luar bandar.28

        


        
          

        


        
          Beliau juga mempelbagaikan dan menambahkan lagi mata pelajaran di SITC. Beliau membawa masuk lebih ramai guru Melayu untuk mengajar di situ. O.T. Dussek juga amat mengambil berat tentang disiplin, kelakuan, pakaian dan organisasi murid-muridnya. Oleh itu, beliau amat disenangi dan dihormati oleh guru dan penuntut maktab. Sikap beliau terhadap bahasa dan orang Melayu amat tinggi. Pendirian beliau dalam soal bahasa Melayu dinyatakan dalam suratnya kepada Abdullah Sanusi Ahmad; “Malay to be the official language secondary education in Malay in my time”. Beliau mengakhiri suratnya dengan menyanjung pegawai-pegawai Melayu, katanya; “Let me record that I was extremely lucky in my Malay Staff. All were useful, many were good; not a few were outstanding.”29
        


        
          

        


        
          Bukanlah sesuatu yang mudah untuk seorang pegawai kolonial memuji anak tempatan seperti yang dilakukan oleh O.T. Dussek. Apatah lagi beliau sanggup bertelingkah dengan pegawai atasan sendiri semata-mata hendak memartabatkan bahasa Melayu dalam pemerintahan Britishlm. Harapan Dussek terhadap masa depan pendidikan Melayu telah dinyatakan kepada W.R. Roff seperti yang tercatat dalam suratnya:
        


        
          
            
              “The standard of rural education would have been far higher with scope for the locals in local govt. The “Transition Groups” of rural Malays in English (town) schools would – and could – have held their own against other nationalities if only the poor kids have been looked after ...”30
            

          

        


        
          O.T. Dussek sentiasa menasihatkan orang Melayu supaya berusaha mengangkat darjat bahasa Melayu kerana bagi beliau bahasa Melayu sangat penting. Beliau dianggap sebagai seorang pegawai British yang tidak berjiwa penjajah dan “orang Inggeris yang bersungguh-sungguh hendak meninggikan persekolahan dan taraf bahasa Melayu.”31Lantaran itulah, tindak tanduknya sentiasa diintip oleh pihak kolonial Britishlm. Apabila pihak kolonial menyedari perbuatannya boleh menjejaskan dasar penjajahan mereka, O.T. Dussek terus dihantar pulang ke England.

        


        
          

        


        
          Dalam masa perkhidmatannya di PKM-SITC, beliau bercita-cita untuk menubuhkan sebuah universiti untuk orang Melayu. Katanya; “I aimed at a Malay University in my life time and had mentioned this in several speeches and articals.”32Anak-anak Melayu yang memasuki universiti, akan dapat membuka minda mereka dan berpeluang meningkatkan taraf hidup bangsanya. Cita-citanya itu menjadi kenyataan selepas 32 tahun kematiannya setelah SITC-MPSI-IPSI menjadi UPSI pada tahun 1997, namun “Universiti Melayu” ini mungkin semakin jauh.
        


        
          

        


        
          Walaupun O.T. Dussek seorang Inggeris, beliau mempunyai pendapat dan pegangan yang ikhlas kepada perkembangan dan kemajuan SITC khasnya dan pendidikan vernakular Melayu amnya. Beliau amat disayangi oleh setiap warga SITC. Ini dapat dilihat semasa keberangkatannya ke England:
        


        
          
            “Tuan Pengetua O.T. Dussek telah menamatkan tugasnya dan pada 13.4.33 hari Jumaat pukul 9.15 pagi murid-murid dan guru-guru berbaris di jalan hadapan Dewan Besar kerana memberi 3 kali sorak selamat belayar Tuan O.T. Dussek ke negerinya.”33
          

        


        
          Buku-buku Karangan O.T. Dussek


          
            Bukti kepengarangan dan pengorbanan O.T. Dussek memajukan pendidikan vernakular Melayu dapat dilihat melalui karya-karya beliau seperti di bawah. Karya-karya ini ada yang dikarang, diterjemah dan diedit olehnya, sama ada secara individu mahupun bersama rakan-rakannya di MTC dan SITC. Kebanyakan buku ini boleh didapati di Perpustakaan Tuanku Bainun, Universiti Pendidikan Sultan Idris dan di Perpustakaan Peringatan Za’ba, Universiti Malaya.

            Di samping buku-buku ini, PKM di bawah seliaan O.T. Dussek turut menterjemah dan menerbitkan buku-buku teks The Malay School Series dan The Malay Home Library Series. Buku teks The Malay School Series yang berjaya disiapkan dari mula-mula PKM ditubuhkan (1924) hingga tahun O.T. Dussek bersara (1936) berjumlah 32 buah.34Manakala buku The Malay Home Library Series berjumlah 34 buah.35Sebahagian besar daripada buku-buku yang digunakan di sekolah-sekolah Melayu adalah hasil daripada penerbitan di PKM-SITC. Maka dapatlah dikatakan bahawa PKM memberi sumbangan yang besar dalam perkembangan pendidikan vernakular Melayu, hasil perjuangan dan jasa O.T. Dussek sebelum beliau berkiasan; “Dussek was buried at T.M. – let him stay buried.”36

            Donald Dussek (anak O. T Dussek)
          


          
            

          

        


        
          

        


        
          Semangat Nasionalisme


          
            Perjuangan nasionalisme bukanlah baru dalam sejarah bangsa Melayu. Guru-guru sejarah SITC seperti O. T. Dussek, Abdul Hadi Abdul Manan dan Harun Aminurashid berjaya membangkitkan semangat kesedaran bangsa dalam kalangan penuntut. Bahan-bahan bacaan dari Indonesia dan Timur Tengah menjadikan SITC sebuah taman untuk menyemarakkan lagi semangat nasionalisme sekitar 1930-an. Kebangkitan ini merebak dengan pantasnya di seluruh Tanah Melayu. O. T. Dussek, pengetua SITC banyak membantu untuk mengangkat martabat pendidikan orang Melayu. Sebagai pengetua SITC, beliau membuat lawatan ke sekolah-sekolah Melayu bagi melihat sendiri situasi sekolah. Pada September 1934, beliau melawat beberapa buah sekolah sekitar negeri Perlis. Apa yang dilihat amat mendukacitakan. Keadaan sekolah Melayu di Perlis amat daif, antaranya ialah:
          

        


        
          

        


        
          
            
              	Bangunan sekolah yang dibina kebanyakan di kawasan tanah rendah ini membuatkan sekolah terdedah kepada banjir sekiranya hujan lebat.



              	Kebanyakan bilik darjah berlantaikan tanah. Keadaan ini mengganggu proses pembelajaran khususnya apabila musim panas dan kering menyebabkan habuk, bila musim hujan menyebabkan bilik darjah becak serta mengganggu kesihatan pelajar. Lantaran itu, beliau menggesa pihak Pejabat Pengarah Pelajaran Tanah Melayu membaiki lantai bilik darjah.



              	Buku teks yang digunakan juga terlalu using dan lapuk. Keadaan ini membuatkan ia tidak sesuai digunakan oleh pelajar.37


            

          

        


        
          

        


        
          Peranan SITC / MPSI, dalam usaha menaikkan semangat dan kesedaran orang Melayu amat penting. Peranan yang dimainkan oleh pengetua dan pensyarah-pensyarah SITC / MPSI besar maknanya. O.T. Dussek turut terlibat secara langsung semasa mentadbir SITC dalam memberikan kesedaran terhadap perjuangan memartabatkan bangsa Melayu.38Semasa memimpin SITC, beliau berusaha untuk menyedarkan guru-guru pelatih agar memikirkan nasib bangsa Melayu. Sebagai pengetua, beliau sering memberikan ucapan-ucapan berbentuk membakar semangat. Malah persoalan yang sering diutarakan oleh beliau ialah ”Di manakah pemimpin-pemimpin Melayu?” dan ”Di manakah ketua-ketua kampung yang sanggup menolong bangsa sendiri seperti yang terdapat tempat lain di dunia ini?”39Keterlibatan beliau dalam memberikan kesedaran bangsa, mengambil berat tentang kebajikan, kemajuan dan perjuangan bangsa Melayu ini, sehinggakan beliau diakui sebagai seorang Inggeris berjiwa Melayu.40Pendapat ini turut dikongsi oleh Mohd. Isa Othman, malah berusaha menjadikan SITC sebagai sebuah Universiti Melayu. Beliau bertanggungjawab melahirkan ramai cendikiawan Melayu berjiwa nasionalis.41Buktinya lahir tokoh-tokoh seperti Ibrahim Haji Yaakub (IBHY), Hassan bin Haji Manan, Abdul Karim Rashid, Mohd. Yusof bin Ayob, Abdul Hanan bin Mat Bakri, Leftenan Yazid dan Kapten Abdul Hadi bin Haji Hassan (Pangkat dalam tentera Jepun). Nama mereka terukir dalam catatan sejarah perjuangan kemerdekaan Tanah Melayu menentang penjajah British.
        


        
          

        


        
          Kesimpulan


          
            O.T. Dussek dianggap sebagai seorang reformis yang memperjuangkan pendidikan vernakular Melayu di samping penggerak utama dalam membangkitkan kesedaran Melayu (nasionalisme) dalam kalangan penuntut SITC kerana jiwa raganya dipengaruhi dengan semangat Melayu. Iltizamnya untuk memaju dan meningkatkan pelajaran Melayu, khususnya penerbitan buku-buku berbahasa Melayu dalam pelbagai bidang ilmu yang dihasilkan dalam bentuk asal mahupun terjemahan, telah diperlihatkan sejak berkhidmat di MTC sehingga ke SITC. Penubuhan PKM pula adalah hasil usahanya bersama Za’ba dengan pelbagai rancangan semata-mata untuk kemajuan bangsa Melayu. Beliau berusaha menjadikan bahasa Melayu sebagai bahasa rasmi dan pengantar (vernakular) dalam pendidikan pada waktu itu.
          


          
            

          


          
            O.T. Dussek, dalam kalangan pegawai kolonial sebagai seorang orang putih yang terlalu pro Melayu. Ini menjadi sebab kenapa beliau tidak begitu disukai oleh pihak kolonial. Bagi penyelidik, O.T. Dussek tidak dianggap sebagai “Colonial Administrator” tetapi lebih kepada “Malay Educationist.” Beliau berjaya menanam asas kecintaannya kepada pendidikan dan perguruan Melayu semasa mentadbir MTC dan SITC sehinggalah beliau dibersarakan pada tahun 1936. Kesarjanaan beliau boleh dianggap setaraf ataupun sebaris dengan nama-nama besar sarjana bahasa dan kesusasteraan Melayu berbangsa Inggeris yang lain seperti William Marsden,42R.J. Wilkinson,43W.G. Shellabear44dan R.O. Winstedt,45cuma kelainannya beliau “lebih Melayu” dari yang lain.

